ಬಾಗಲಕೋಟೆ ತಾಲೂಕು
ಸಾಂಸ್ಕೃತಿಕ ಸಂಕೀರ್ಣ ಬಾಗಲಕೋಟೆ

ಕೃಷ್ಣಾ  ಮೇಲ್ದಂಡೆ ಯೋಜನೆಯಿಂದ ನೂರಾರು ಹಳ್ಳಿಗಳು ಆಲಮಟ್ಟಿ ಆಣೆಕಟ್ಟಿನ ಹಿನ್ನೀರಿನಲ್ಲಿ ಕೃಷ್ಣಾರ್ಪಣವಾಗಿವೆ. ಹಳ್ಳಿಗಳು, ಹೊಲಗಳು, ಮನೆಗಳು, ಹೊಲಗದ್ದೆಗಳು, ಗುಡಿ, ಮಠ-ಮಸೀದಿಗಳು ಶಾಸನಗಳು ನೀರಿನಲ್ಲಿ ಮುಳುಗಿ ಹೋಗಿವೆ. ಇಡೀ ಒಂದು ಪ್ರದೇಶದ ಸಾಂಸ್ಕೃತಿಕ ಜೀವನವೇ ಜಲದ ಒಡಲಲ್ಲಿ ಲೀನವಾಗಿದೆ. ಆದರೆ ಕಳೆದು ಹೋದದ್ದೆಲ್ಲವನ್ನೂ ಕಣ್ಣು ಮಂದಿರಿಸದಂತೆ ಈ ಸಾಂಸ್ಕೃತಿಕ ಸಂಕೀರ್ಣ ರೂಪುಗೊಂಡು ನಿಂತಿದೆ. ಇದರೊಳಗೆ ಪ್ರವೇಶಿಸಿದರೆ ಕಳೆದುದೆಲ್ಲವೂ ಕಣ್ಮುಂದೆ ನಿಲ್ಲುತ್ತವೆ. ಹಬ್ಬ-ಹರಿದಿನಗಳು, ಆಚರಣೆಗಳು ಹಳ್ಳಿಯ ಜೀವನ, ಸೋಮಾರಿಗಳ ಕಟ್ಟೆ, ಕಮ್ಮಾರ, ಕುಂಬಾರ, ಅಕ್ಕಸಾಲಿಗ, ಗಾಣಿಗ, ಮೇದಾರ, ನೇಕಾರರು ಎಲ್ಲರೂ ಮೂರ್ತರೂಪದಲ್ಲಿ ಮೈದಳೆದು ಒಂದು ಪುಟ್ಟ ಹಳ್ಳಿಯನ್ನು ನೈಜವಾಗಿ ನೆನಪಿಸುತ್ತಾರೆ ಅಷ್ಟೇ ಅಲ್ಲ ನೀರಲ್ಲಿ ಮುಳುಗಿದ ಶಿಲಾ ಶಾಸನ, ತಾಮ್ರಪಟ, ಆಯುಧಗಳು, ಜೀವನೋಪಾಯದ ದಿನ ಬಳಕೆಯ ವಸ್ತುಗಳು, ದೇವರ ವಿಗ್ರಹಗಳೆಲ್ಲವೂ ಇಲ್ಲಿ ಸಂಗ್ರಹಗೊಂಡಿವೆ. ನೂರಾರು ಹಳ್ಳಿಗಳನ್ನು ತನ್ನೊಡಲಲ್ಲಿ ಇರಿಸಿಕೊಂಡ ಜಲವು ಎಲ್ಲೆಲ್ಲಿ ಹೇಗ್ಹೇಗೆ ಬಳಕೆಗೊಂಡಿದೆಯೆಂಬ ಸಮಗ್ರ ಮಾಹಿತಿಗಳು, ಭಾವ ಚಿತ್ರ ಸಹಿತ ಕಾಣಸಿಗುತ್ತವೆ. ಹಳ್ಳಿಗೌಡರ ಮನೆಯನ್ನು ಹೊಕ್ಕರಂತೂ ದನ, ಕರು, ಹಸು, ನಾಯಿ, ಕೋಳಿ, ಮಕ್ಕಳು, ಸೊಸೆಯಂದಿರು, ಅಡುಗೆಯವರು, ಬಾಣಂತಿಯರು, ಮೂರ್ತ ರೂಪದಲ್ಲಿ ಸಿಗುತ್ತಾರೆ. ಸುಮಾರು ೨ ತಾಸಿಗಿಂತಲೂ ಹೆಚ್ಚು ಸಮಯದಲ್ಲಿ ಸಾಂಸ್ಕೃತಿಕ ಪರಂಪರೆಯೊಂದನ್ನು ಕಂಡು ಆನಂದಿಸುವ ಪ್ರವಾಸಿಗರಿಗೆ ಊಟಕ್ಕೆ ಸ್ಥಳಾವಕಾಶ, ಕುಡಿಯುವ ನೀರಿನ ವ್ಯವಸ್ಥೆ ಹೊಂದಿರುವ ಉತ್ತಮ ಪ್ರವಾಸ ತಾಣವಿದು.

ಜಿಲ್ಲಾ ಆಡಳಿತ ಭವನ, ನವನಗರ, ಬಾಗಲಕೋಟ

 ಉತ್ತರ ಕರ್ನಾಟಕ ಅದರಲ್ಲೂ ಬಾಗಲಕೋಟ ಜಿಲ್ಲೆ, ಬಾಗಲಕೋಟ ತಾಲೂಕು ಪ್ರವಾಸಿ ಪ್ರೇಕ್ಷಕರನ್ನು ಕೈಬೀಸಿ ಕರೆಯುವಲ್ಲಿ ಪ್ರಮುಖ ಆಕರ್ಷಣೆ ಹಾಗೂ ಆಶೋತ್ತರ ತಾಲೂಕಾಗಿದೆ.
೧೫-೦೮-೧೯೯೭ ರಂದು ಬಾಗಲಕೋಟ ಕರ್ನಾಟಕ ರಾಜ್ಯದ ನೂತನ ಜಿಲ್ಲೆಯಾಗಿ ಅಸ್ತಿತ್ವ ಪಡೆದಿರುವುದು. ಜಿಲ್ಲೆಯ ಆಡಳಿತ ವ್ಯವಸ್ಥೆಯನ್ನು ಒಂದೇ ಸೂರಿನಡಿ ಕೂಡಿಸಿ ಜನಪರ ಹಿತ ಕಾಪಾಡಲು ಜಿಲ್ಲಾ ಆಡಳಿತವು ನವನಗರದ ಮುಖ್ಯ ದ್ವಾರದ ಪಕ್ಕ ಬೃಹದಾಕಾರ ೩ ಮಹಡಿವುಳ್ಳ ಸುಂದರ ಆಕರ್ಷಕವಾದ ಕಟ್ಟಡ ಜಿಲ್ಲಾ ಕೇಂದ್ರಕ್ಕೆ ಕಳಸವಿಟ್ಟಂತೆ ನಿರ್ಮಾಣವಾಗಿದೆ.
ಈ ಕಟ್ಟಡದಲ್ಲಿಯೇ ಜಿಲ್ಲಾ ಪಂಚಾಯತ ಕಾರ್ಯಾಲಯ ಮತ್ತು ಇದರಡಿಯಲ್ಲಿ ಬರುವ ೨೭ ಇಲಾಖೆಗಳ ಜಿಲ್ಲಾ ಹಂತದ ಕಚೇರಿಗಳನ್ನು ಒಳಗೊಂಡಿದೆ. ಜಿಲ್ಲಾಧಿಕಾರಿಗಳ ಕಾರ್ಯಾಲಯ ಮತ್ತು ಇದರ ವ್ಯಾಪ್ತಿಗೆ ಬರುವ ಜಿಲ್ಲಾ ಹಂತದ ಕಚೇರಿಗಳನ್ನು ಒಳಗೊಂಡಿದೆ. ಅದಲ್ಲದೇ ಜಿಲ್ಲಾ ಖಜಾನೆ, ಮಾನ್ಯ ಲೋಕಸಭಾ ಸದಸ್ಯರ ಕಾರ್ಯಾಲಯ ಒಳಗೊಂಡಿದೆ. ಕಾರ್ಯಾಲಯಕ್ಕೆ ಬಂದವರು ಜಿಲ್ಲಾ ಹಂತದ ಇತರ ಕಾರ್ಯಾಲಯದ ಕೆಲಸಗಳನ್ನು ಸುಲಭವಾಗಿ ಪಡೆದುಕೊಳ್ಳಲು ಅನುಕೂಲವಾಗಿದ್ದು, ಇದೊಂದು ಮಕ್ಕಳಿಗೆ ಪ್ರವಾಸಿ ತಾಣವಾಗಿದೆ. ಮುಂಭಾಗದಲ್ಲಿ  ವಿಶಾಲ ಉದ್ಯಾನವನವಿದೆ.
 
ಸಿಮೆಂಟ್‌ ಫ್ಯಾಕ್ಟರಿ, ಬಾಗಲಕೋಟ
ಬಾಗಲಕೋಟ ತಾಲ್ಲೂಕಿನ ಬೃಹತ್ ಉದ್ದಿಮೆ ಸಿಮೆಂಟ್‌ ಕಾರ್ಖಾನೆ, ಕನೋರಿಯಾ ಇಂಡಸ್ಟ್ರೀಸ್ ಲಿಮಿಟೆಡ್ ಎಂದು ಕರೆಯಲ್ಪಡುವ ಸಿಮೆಂಟ್ ಕಾರ್ಖಾನೆಯು ೧೯೫೬ ರಲ್ಲಿ ಸ್ಥಾಪನೆಯಾಗಿದೆ. ಕರ್ನಾಟಕದಲ್ಲಿಯೇ ಬಹು ಯಶಸ್ವಿ ಉದ್ದಿಮೆಯಾಗಿ ಕಾರ್ಯ ಮಾಡುತ್ತಲಿದೆ. ಈ ಕಾರ್ಖಾನೆಯು ಪ್ರತಿ ದಿನ ೧೦೦೦ ಮೆಟ್ರಿಕ್ ಟನ್ ಸಿಮೆಂಟ್‌ನ್ನು ಉತ್ಪಾದಿಸುತ್ತಿದ್ದು ೬೦೦ ಜನರಿಗೆ ಉದ್ಯೋಗವನ್ನು ಒದಗಿಸಿದೆ. ಇದು ತಯಾರಿಸಿದ ಬಾಗಲಕೋಟ ಸಿಮೆಂಟ್ ಬಾಗಲಕೋಟೆಯ ಹೆಸರನ್ನು ದೇಶದ ಎಲ್ಲೆಡೆ ಪರಿಚಯಿಸಿದೆ ಇದೊಂದು ಪ್ರವಾಸಿ ತಾಣವಾಗಿ ರೂಪಗೊಂಡಿದೆ.

ಜಿಲ್ಲೆಯಲ್ಲಿ ದೊರೆಯುವ ಅತ್ಯುತ್ತಮ ದರ್ಜೆಯ ಸುಣ್ಣದ ಕಲ್ಲು ಸಿಮೆಂಟ್ ಉದ್ಯಮ ಕೈಗಾರಿಕೆಗೆ ಪ್ರಮುಖ ಕಾರಣವಾಗಿದೆ. ದೇಶದ ತುಂಬಾ ಬಾಗಲಕೋಟೆಯನ್ನು ಪರಿಚಯಿಸಿದ ಸಿಮೆಂಟ್ ಫ್ಯಾಕ್ಟರಿ ಇದಾಗಿದೆ. ೧೯೫೬ ರಲ್ಲಿ ಬಾಗಲಕೋಟ ಉದ್ಯೋಗ ಲಿಮಿಟೆಡ್ ಎಂಬ ಹೆಸರಿನಿಂದ ಆರಂಭವಾದ ಈ ಕಾರ್ಖಾನೆ ೧೯೭೨ ರಲ್ಲಿ ಕನೋರಿಯಾ ಇಂಡಸ್ಟ್ರೀಸ್ ಲಿಮಿಟೆಡ್ ಅವರಿಗೆ ಹಸ್ತಾಂತರವಾಗಿದೆ. ಕನೋರಿಯಾ ಇಂಡಸ್ಟ್ರೀಸ್‌ನ ಅಡಿಯಲ್ಲಿ ಕಾರ್ಯನಿರ್ವಹಿಸುತ್ತಿರುವ ಈ ಕಾರ್ಖಾನೆಯು ೧೯೫೬-೫೭ ರಲ್ಲಿ ೮೯.೦೭೩ ಟನ್ ಸಿಮೆಂಟ್ ಉತ್ಪಾದಿಸಿದೆ. ಪ್ರತಿ ವರ್ಷ ಪ್ರಗತಿಯತ್ತ ಸಾಗುತ್ತಿರುವ ಈ ಕಾರ್ಖಾನೆಯು ೧೯೯೬-೯೭ ರಲ್ಲಿಯೇ ೪೫ ಕೋಟಿರೂಪಾಯಿ ಮೊತ್ತದ ಸಿಮೆಂಟ್ ಉತ್ಪಾದಿಸಿದೆ. ಇಂದು ಮಹಾರಾಷ್ಟ್ರ, ಗೋವಾ, ಕೇರಳ ಹಾಗೂ ತಮಿಳುನಾಡು ಮೊದಲಾದ ರಾಜ್ಯಗಳಿಗೂ ತನ್ನ ಮಾರಾಟ ಜಾಲ ವಿಸ್ತರಿಸಿಕೊಂಡ ದೇಶವ್ಯಾಪ್ತಿ ಚಿರಪರಿಚಿತವಾಗಿದೆ.
ಬಾಗಲಕೋಟ ಜಿಲ್ಲೆ ಇತಿಹಾಸ
ಹಿಂದೆ ಶಾಸನಗಳಲ್ಲಿ “ಬಾಗಡೆ ದೇಶ” ಅಥವಾ “ಬಾಗಡಗೆ ನಾಡು” ಎಂದು ಕರೆಸಿಕೊಂಡಿದ್ದ ಇಂದಿನ ಬಾಗಲಕೋಟೆ ಜಿಲ್ಲೆಯು ಹಲವಾರು  ವೈಶಿಷ್ಠ್ಯತೆಗಳ ಆಗರವಾಗಿದೆ. ಬಾದಾಮಿ ಚಾಲುಕ್ಯರ ರಾಜ ಮನೆತನದ ತವರು ಈ ಜಿಲ್ಲೆ. ಭಾರತೀಯ ವಾಸ್ತುಶಿಲ್ಪದ ತೊಟ್ಟಿಲು ಎಂಬ ಹೆಗ್ಗಳಿಕೆಯ ಐಹೊಳೆ, ವಿಶ್ವಪರಂಪರೆ ಯೋಜನೆಗೆ ಒಳಪಟ್ಟಿರುವ ಪಟ್ಟದಕಲ್ಲು, ಸುಂದರ ಗುಹಾಲಯಗಳಿರುವ ಬಾದಾಮಿ ಮೊದಲಾದ ತಾಣಗಳು ಬಾಗಲಕೋಟೆ ಜಿಲ್ಲೆಯನ್ನು ದೇಶ ವಿದೇಶಗಳಲ್ಲೂ ಪರಿಚಯಿಸಿವೆ. ಮಹಾಕೂಟ, ಬನಶಂಕರಿ, ಶಿವಯೋಗ ಮಂದಿರ ಹಾಗೂ ಕೂಡಲಸಂಗಮಗಳಂಥ ಪವಿತ್ರ ಕ್ಷೇತ್ರಗಳು ಈ ಜಿಲ್ಲೆಯ ಕೀರ್ತಿ ಹೆಚ್ಚಿಸಿವೆ.
ಸುಮಾರು ೫ ಲಕ್ಷ ವರ್ಷದ ಹಿಂದಿನ ಆದಿ ಹಳೆ ಶಿಲಾಯುಗದ ಮಾನವನಿಂದ ಹಿಡಿದು ಏಕೀಕೃತ ಕರ್ನಾಟಕ (೧೯೫೬) ರೂಪುಗೊಳ್ಳುವವರೆಗೆ ಜಿಲ್ಲೆಯ ಇತಿಹಾಸ ರೋಚಕವಾಗಿದೆ. ಕದಂಬರು, ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು, ಕಲ್ಯಾಣದ ಚಾಲುಕ್ಯರು, ಕಳಚೂರಿಗಳು, ಹೊಯ್ಸಳರು, ವಿಜಯನಗರ ಅರಸರು, ಬಹಮನಿಗಳು, ಆದಿಲ್‌ಶಾಹಿಗಳು, ಮರಾಠಾ ಪೇಶ್ವೆಗಳು, ಹೈದರ್, ಟಿಪ್ಪು ಹಾಗೂ ಬ್ರಿಟಿಷರು ಈ ಜಿಲ್ಲೆಯನ್ನು ಆಳಿದ್ದಾರೆ.
ಜಿಲ್ಲೆಯ ಪ್ರಮುಖ ನದಿ “ಕೃಷ್ಣಾ” ಇದನ್ನು “ಪೆರ್ದೊರೆ” “ಹಿರಿಹೊಳೆ” ಎಂದೂ ಕರೆಯುವರು. ಮಹಾರಾಷ್ಟ್ರದ ಸಾತಾರ ಜಿಲ್ಲೆಯ ಮಹಾಬಲೇಶ್ವರಲ್ಲಿ ಉದಯವಾಗಿ ಮಹಾರಾಷ್ಟ್ರ, ಕರ್ನಾಟಕ, ಆಂಧ್ರಪ್ರದೇಶಗಳ ಮೂಲಕ ಸುಮಾರು ೧೪೦೦ ಕ.ಮೀ. ಹರಿಯುವ ಈ ನದಿ ಜಿಲ್ಲೆಯ ಜೀವನಾಡಿಯೂ ಹೌದು. ಆಲಮಟ್ಟಿ ಆಣೆಕಟ್ಟೆಯ ಹಿನ್ನೀರಿನಲ್ಲಿ ಹಲವಾರು ಹಳ್ಳಿಗಳನ್ನು ಶಾಶ್ವತವಾಗಿ ತನ್ನೊಡಲಲ್ಲಿ ಮುಳುಗಿಸಿಕೊಂಡ ನದಿಯೂ ಹೌದು. ಏಷ್ಯಾದಲ್ಲಿಯೇ ನೀರಾವರಿಗಾಗಿ ಮುಳಗಡೆಯಾಗುತ್ತಿರುವ ದೊಡ್ಡ ನಗರ ಎಂಬ ಖ್ಯಾತಿಯನ್ನು ಬಾಗಲಕೋಟ ಜಿಲ್ಲೆ ಕೇಂದ್ರ ಹೊಂದಿದೆ. ಪ್ರಪಂಚದಲ್ಲಿಯೇ ಅತಿ ದೊಡ್ಡ ಪುನರ್ವಸತಿ ವ್ಯವಸ್ಥೆ ಹೊಂದಿದ ಹೆಗ್ಗಳಿಕೆ ಕೃಷ್ಣೆಯ ಯೋಜನೆಗಿದೆ. ಘಟಪ್ರಭಾ ಹಾಗೂ ಮಲಪ್ರಭಾ ನದಿಗಳೂ ಕೂಡ ಜಿಲ್ಲೆಗೆ ಜೀವ ತುಂಬಿದೆ.
ಶಾಸನ ಕವಿ ರವಿಕೀರ್ತಿಯಿಂದ ಆರಂಭವಾಗುವ ಜಿಲ್ಲೆಯ ಸಾಹಿತ್ಯವು ಕನ್ನಡ ನಾಡಿಗೆ ಮಹತ್ತರವಾದ ಕೊಡುಗೆ ನೀಡಿದೆ. “ಕವಿ ಚಕ್ರವರ್ತಿ ರನ್ನ” ನಮ್ಮ ಜಿಲ್ಲೆಯವ, ವಿಶ್ವ ಸಾಹಿತ್ಯಕ್ಕೆ ವಚನ ಸಾಹಿತ್ಯ ನೀಡಿದ ಸಮಾನತೆಯ ಹರಿಕಾರ ಬಸವಣ್ಣ ಅಧ್ಯಯನ ಮಾಡಿದ, ಕೊನೆಯಲ್ಲಿ ಐಕ್ಯ ಹೊಂದಿದ ಕೂಡಲಸಂಗಮ ನಮ್ಮ ಜಿಲ್ಲೆಯಲ್ಲಿದೆ. ಪ್ರಸನ್ನ ವೆಂಕಟದಾಸರು ಈ ಜಿಲ್ಲೆಯ ದಾಸ ಸಾಹಿತ್ಯದ ಅಪೂರ್ವ ಕೊಡುಗೆ, ಕಂದಗಲ್ಲ ಹನಮಂತರಾಯ, ಪಿ. ಬಿ. ಧುತ್ತರಗಿ ಮೊದಲಾದ ಮೇರು ನಾಟಕಗಾರರು ಬಾಗಲಕೋಟ ಜಿಲ್ಲೆಯವರು.
ಭಾರತ ಸ್ವಾತಂತ್ಯ್ರದ ೫೦ನೇ ಸುವರ್ಣ ವರ್ಷಾಚರಣೆಯ ಸವಿನೆನಪಿಗಾಗಿ ಹೊಸ ಬಾಗಲಕೋಟ ಜಿಲ್ಲೆಯು ೧೫-೦೮-೧೯೯೭ ರಂದು ಅಸ್ತಿತ್ವಕ್ಕೆ ಬಂದಿದೆ. ಜಿಲ್ಲೆಯ ಒಟ್ಟು ವಿಸ್ತೀರ್ಣ ೬,೫೭೫ ಚದರ ಕಿ.ಮೀಟರ್. ಬಾಗಲಕೋಟ ಜಿಲ್ಲೆಯ ಉತ್ತರಕ್ಕೆ ಬಿಜಾಪೂರ, ದಕ್ಷಿಣಕ್ಕೆ ಗದಗ, ಪೂರ್ವಕ್ಕೆ ರಾಯಚೂರು ಹಾಗೂ ಕೊಪ್ಪಳ ಪಶ್ಚಿಮಕ್ಕೆ ಬೆಳಗಾವಿ ಜಿಲ್ಲೆಗಳು ಹರಡಿವೆ. ೨೦೦೧ ರ ಜನಗಣತಿ ಪ್ರಕಾರ ಜಿಲ್ಲೆ ಜನಸಂಖ್ಯೆ ೧೬,೫೧,೮೯೨. ಇದರಲ್ಲಿ ೮,೩೪,೨೪೭ ಪುರುಷರು ಹಾಗೂ ೮,೧೭,೬೪೫ ಮಹಿಳೆಯರು. ಜಿಲ್ಲೆಯ ಸಾಕ್ಷರತಾ ಪ್ರಮಾಣ ಶೇ. ೬೬.೬ ಇದರಲ್ಲಿ ಪುರುಷರ ಸಾಕ್ಷರತೆ ಪ್ರಮಾಣ ಶೇ. ೭೬.೧ ಹಾಗೂ ಮಹಿಳೆಯರ ಸಾಕ್ಷರತಾ ಪ್ರಮಾಣ ಶೇ. ೫೬.೯ ಜಿಲ್ಲೆಯು ಒಟ್ಟು ೬೨೭ ಹಳ್ಳಿಗಳನ್ನು ಹಾಗೂ ೧೨ ಪಟ್ಟಣಗಳನ್ನು ಹೊಂದಿದೆ.
ಬಾದಾಮಿ
ಇದು ರಾಜ್ಯದಲ್ಲಿಯೇ ಅತ್ಯಂತ ಪ್ರಾಚೀನ ಸ್ಥಳಗಳಲ್ಲೊಂದಾಗಿದೆ. ಬಾದಾಮಿಯು ಎರಡು ಬೆಟ್ಟಗಳಿಂದ ಸುತ್ತುವರಿಯಲ್ಪಟ್ಟು ನೈಸರ್ಗಿಕ ಸಂರಕ್ಷಣೆಗೆ ಒಳಗಾಗಿದ್ದರಿಂದಲೇ ಇಲ್ಲಿ ಚಾಲುಕ್ಯರ ಸಾಮ್ರಾಜ್ಯ ಸ್ಥಾಪನೆಯಾಗಿದೆ. “ವಾತಾಪಿ” “ರಾಜಧಾನಿ ವಾತಾಪಿ” ಬಾದಾಮಿ, ಬಾದಾವಿ ಎಂದು ಇದರ ಸ್ಥಳನಾಮಗಳಿವೆ. ಬಾದಾಮಿಯು ೭, ೮ ನೇ ಶತಮಾನದಲ್ಲಿ ಒಂದು ದೊಟ್ಟ ಪಟ್ಟಣವಾಗಿದ್ದು, ೧೪ ವಿದ್ಯೆಗಳಲ್ಲಿ ಪಾರಂಗತರಾದ ಸಾವಿರಾರು ಬ್ರಾಹ್ಮಣರಿಂದ ಕೂಡಿದ ಧಾರ್ಮಿಕ ಕೇಂದ್ರವೂ ಆಗಿತ್ತೆಂದು ಶಾಸನದಿಂದ ತಿಳಿಯುವುದು. ಚಾಲುಕ್ಯರ ರಾಜ ಲಾಂಛನ “ವರಾಹ” ಬಾದಾಮಿಯಲ್ಲಿ ಬೆಟ್ಟ ಕೊರೆದು ಮಾಡಿದ ನಾಲ್ಕು ಗುಹಾದೇವಾಲಯಗಳೊಂದಿಗೆ ಇತರ ಬಿಡಿ ದೇವಾಲಯಗಳೂ, ಮ್ಯೂಜಿಯಂ ಕೂಡ ಪ್ರೇಕ್ಷಣೀಯವಾಗಿದೆ. ಅದರಲ್ಲೂ ಗುಹಾದೇವಾಲಯಗಳು ವಿಶ್ವಮಾನ್ಯತೆ ಪಡೆದಿದ್ದು ಅತ್ಯುತ್ತಮ ತಾಂತ್ರಿಕ ಜ್ಞಾನದ ಪ್ರತೀಕಗಳಾಗಿರುವುದರಿಂದ ವಿದೇಶಿಯರನ್ನೂ ಆಕರ್ಷಿಸುತ್ತಿವೆ.
 
ಮೊದಲ ಗುಹೆ (ಶೈವ ಗುಹೆ) ಕ್ರಿ.ಶ. ೬೨೦
ಇದರ ಹೊರಭಾಗದಲ್ಲಿರುವ ನಟರಾಜನ ಸುಂದರ ವಿಗ್ರಹವು ಇಡೀ ದಕ್ಷಿಣ ಭಾರತದಲ್ಲಿಯೇ ಅಪರೂಪದ ಕಲಾಕೃತಿಯಾಗಿದೆ.

ಬಾಗಲಕೋಟ ಜಿಲ್ಲೆ ಇತಿಹಾಸ
ಒಂದೇ ಶಿಲ್ಪದಲ್ಲಿ ನಾಟ್ಯದ ಸಕಲ ಮುದ್ರೆ (ಸುಮಾರು ೮೧ ಮುದ್ರೆ)ಗಳನ್ನು ಬಿಡಿಸಿರುವ ಶಿಲ್ಪಿಯ ಶಿಲ್ಪಕಲಾ ನೈಪುಣ್ಯತೆಗೆ ಎಲ್ಲರೂ ಬೆರಗಾಗಲೇಬೇಕು. ನಟರಾಜನ ಬಲಗಡೆ ಇರುವ ಸಣ್ಣ ಕೊಠಡಿಯಲ್ಲಿ ಚಾಲುಕ್ಯರ ಕಾಲದ ಉತ್ತಮ ಕಲಾ ಪ್ರತೀಕವಾದ ಮಹಿಷಾಸುರ ಮರ್ಧಿನಿಯ ಉಬ್ಬು ಶಿಲ್ಪವಿದೆ.
ಇದೇ ಪಶ್ಚಿಮ ಗೋಡೆಯಂಚಿಗೆ ಸಾಗಿದರೆ ಮೊಗಸಾಲೆಯಲ್ಲಿ ಸುಮಾರು ೨.೩ ಮೀ. ಎತ್ತರವಾದ ಅರ್ಧನಾರೀಶ್ವರನ ಶಿಲಾಕೃತಿ ಆಕರ್ಷಕವಾಗಿದೆ. ವಿಗ್ರಹದ ಬಲಭಾಗದಲ್ಲಿನ ಶಿವನ ಚಿಹ್ನೆಗಳಾದ ಜಟಾ, ಚಂದ್ರ, ೩ನೇ ಕಣ್ಣುಗಳಿದ್ದರೆ, ಎಡಭಾಗದಲ್ಲಿ ತುರುಬು, ಕಿವಿಯ ದುಂಡಾದ ಆಭರಣ, ಸೀರೆ ಬಳೆ ಮೊದಲಾದ ಪಾರ್ವತಿಯ ಚಿಹ್ನೆಗಳಿವೆ
ಈ ವಿಗ್ರಹದ ಎದುರಿಗೆ ಪೂರ್ವಕ್ಕೆ ಹರಿಹರನ ಮೂರ್ತಿ ಇದೆ. ಇದರ ಬಲಭಾಗದಲ್ಲಿ ಶಿವನಿದ್ದು ಜಟಾ. ತಲೆಬುರುಡೆ, ನಾಗಕುಂಡಲ, ಖಂಟಾಂಜನ, ಚರ್ಮಾಂಬರಗಳಿವೆ. ಎಡಭಾಗದಲ್ಲಿ ಹರಿಯ ಸಂಕೇತಗಳಿವೆ. ಹರಿಹರನ ಬಲಕ್ಕೆ ಹೊರಭಾಗದ ಪ್ರವೇಶ ದ್ವಾರದಲ್ಲಿ ತ್ರಿಶೂಲಧಾರಿ ದ್ವಾರಪಾಲಕನ ಆಕರ್ಷಕ ವಿಗ್ರಹವಿದೆ. ಇದರ ಮೇಲ್ಭಾಗದಲ್ಲಿ ನಂದಿಯ ಮೇಲೆ ಕುಳಿತ ಶಿವಪಾರ್ವತಿಯ ಚಿತ್ರ ಆಧುನಿಕ ಕಾಲದ ಗಂಡ ಹೆಂಡತಿಯರು ದ್ವಿಚಕ್ರ ವಾಹನದಲ್ಲಿ ಪ್ರಯಾಣಿಸುವದನ್ನು ನೆನಪಿಸುವುದು.

ಈ ಗುಹೆಯು ಶೈವ ಗುಹೆಯಾಗಿದ್ದು ಇದರ ಛಾವಣಿಯ ಮೇಲೆ ಕ್ರಿ.ಶ. ೬-೭ ನೇ ಶತಮಾನದಲ್ಲಿನ ಕೆಲ ಶಾಸನಗಳಿವೆ. ಈ ಶಾಸನಗಳಲ್ಲಿ ಕೆಲವು ಶಿಲ್ಪಿಗಳ ಹೆಸರುಗಳಾದ ಸಿವಪೂತ, ಯಸದೇವ, ದೇವದಾಸ, ಶ್ರೀ ಗಂಗೋಸ್ವಾಮಿ, ಮಹಾರಟೆ ಎಂದು ಉಲ್ಲೇಖಿಸಿದೆ. ಬದಾಮಿಯಲ್ಲಿ ರಚಿತಗೊಂಡ ಗುಹೆಗಳಲ್ಲಿ ಇದು ಮೂರನೇಯದಾಗಿದೆ. ಇದರ ಕಾಲ ಕ್ರಿ.ಶ. ೬೨೦.
 
೨ನೇ ಗುಹೆ (ವೈಷ್ಣವ ಗುಹೆ) ಕ್ರಿ.ಶ. ೬೦೦
[image: https://kanaja.karnataka.gov.in/wp-content/uploads/2011/10/05_Bglkt-300x199.jpg]
[image: https://kanaja.karnataka.gov.in/wp-content/uploads/2011/10/06_Bglkt-233x300.jpg]
ಇದರ ಕಟ್ಟೆಯ ಮೇಲಿರುವ ಕುಬ್ಜಗಣಗಳು ಹಾಸ್ಯವನ್ನು ಹರಿಸುತ್ತವೆ. ತಲೆಗೂದಲು ಕೆದರಿಕೊಂಡು ಲಂಗೋಟಿ ಇಳಿಬಿಟ್ಟು ಓಡಿ ಹೋಗುವ ಬಲಗೈಯಲ್ಲಿ ತಂಬಿಗೆಯನ್ನು ಹಿಡಿದುಕೊಂಡು ನೃತ್ಯ ಮಾಡುವ, ಕೊಂಬು ಊದುವ ಗಣಂಗಳಿವೆ. ಗುಹೆಯ ಪ್ರವೇಶ ದ್ವಾರದ ಎರಡೂ ಬದಿಗೆ ಎರಡು ದೊಡ್ಡ ಆಕರ್ಷಕ ದ್ವಾರಪಾಲಕ ಮೂರ್ತಿಗಳಿವೆ. ಪ್ರವೇಶದ್ವಾರದಲ್ಲಿರುವ ನಾಲ್ಕು ಚೌಕಾಕಾರದ ಕಂಭಗಳ ಮೇಲ್ಭಾಗದಲ್ಲಿ ಸೂಕ್ಷ್ಮವಾಗಿ ಕೆತ್ತಿದ ಅಲಂಕಾರಿಕ ಸರಗಳಿವೆ. ಮೊಗಸಾಲೆಯ ಪೂರ್ವದ ಗೋಡೆಗೆ ವರಾಹ ಮೂರ್ತಿ ಇದೆ. ಇದರ ಎದುರಿನ ಪಶ್ಚಿಮ ಗೋಡೆಗೆ ವಿಷ್ಣುವಿನ ತ್ರಿವಿಕ್ರಮ (ವಾಮನ) ಅವತಾರವಿದೆ. ಈ ಮೂರ್ತಿಯ ಎಡಕ್ಕೆ ವಾಮನನು ಬಲಚಕ್ರವರ್ತಿಯು ದಾನ ಕೊಡಲು ಬಿಡುತ್ತಿರುವ ನೀರನ್ನು ಸ್ವೀಕರಿಸುತ್ತಿದ್ದಾನೆ. ಬಲಿಯ ಪತ್ನಿ ವಿಂಧ್ಯಾಳಿಯೂ ಇವರ ಹಿಂದೆ ಇದ್ದಾಳೆ. ದೈತ್ಯನಾದ ನಮುಚಿಯು ತ್ರಿವಿಕ್ರಮನ ಕಾಲನ್ನು ಬಲಗಡೆಗೆ ಕುಳಿತು ಎಳೆಯುತ್ತಿರುವನು. ಎಡಭಾಗದಲ್ಲಿ ತ್ರಿಶಂಕುವು ಅಸ್ತವ್ಯಸ್ತನಾಗಿ ಮೇಲಿನಿಂದ ಕೆಳಕ್ಕೆ ಬೀಳುತ್ತಿರುವಂತೆ ಕೆತ್ತಲಾಗಿದೆ. ಈ ಗುಹೆಯ ಗರ್ಭಗೃಹದಲ್ಲಿ ಯಾವುದೇ ಮೂರ್ತಿಗಳಿಲ್ಲ.
 
ಬೌದ್ಧ ಧರ್ಮದ ಗುಹೆ
೨ನೇ ಗುಹೆಯಿಂದ ಪೂರ್ವಕ್ಕರ ೮-೯ ಮೀಟರ್ ದೂರದಲ್ಲಿ ಒಂದು ಸ್ವಾಭಾವಿಕ ಗುಹೆ ಇದೆ. ಇದರ ಪೂರ್ವ ದಿಕ್ಕಿನ ಗೋಡೆಯ ಮೇಲೆ ಪದ್ಮ ಪಾಣಿಯಾದ ಮೂರ್ತಿಯನ್ನು ಕಡೆದಿದ್ದಾರೆ. ಇದು ಬುದ್ಧನ ಶಿಲಾಮೂರ್ತಿಯಾಗಿದೆ. ಇದರ ತಲೆಯ ಮೇಲೆ ಕಿರೀಟ ಮತ್ತು ಕೆಳಗೆ ಪಾದದವರೆಗೆ ವಸ್ತವಿದೆ.
 
೩ನೇ ಗುಹೆ ಕ್ರಿ.ಶ. ೫೭೮:
ಬಾದಾಮಿಯಲ್ಲಿರುವ ಎಲ್ಲ ಗುಹೆಗಳಿಗಿಂತ ಅತ್ಯುತ್ತಮವಾದ ಅಗ್ರಸ್ಥಾನ ಪಡೆದ ಗುಹೆ ಇದಾಗಿದೆ. ಚಾಲುಕ್ಯ ದೊರೆ ೧ನೇ ಕೀರ್ತಿವರ್ಮನ ೧೨ನೇ ವರ್ಷದ ಆಳ್ವಿಕೆಯಲ್ಲಿ ಅವನ ತಮ್ಮನಾದ ಮಂಗಲೇಶನು ಈ ಗುಹೆಯನ್ನು ಕೊರೆಸಿ ಇಲ್ಲಿ ವಿಷ್ಣು ಪ್ರತಿಮೆ ಪ್ರತಿಷ್ಠಾಪಿಸಿದ ವಿಷಯ ಇದೇ ಗುಹೆಯ ಶಾಸನದಲ್ಲಿದೆ. ಈ ಗುಹೆಯ ಮೊಗಸಾಲೆಯ ಹೊರಗೆ ಮತ್ತು ಕಟ್ಟೆಯ ಮೇಲ್ಭಾಗದಲ್ಲಿ ಪಶ್ಚಿಮ ಗೋಡೆಯ ಮೇಲೆ ತ್ರಿವಿಕ್ರಮನ ಬೃಹದಾಕಾರದ ಶಿಲ್ಪವಿದೆ. ಈ ಶಿಲ್ಪವು ೨ನೇ ಗುಹೆಯಲ್ಲಿರುವ ಶಿಲಾಮೂರ್ತಿಯನ್ನೇ ಹೋಲುವುದಾದರೂ ಇದಕ್ಕಿಂತ ಭವ್ಯವಾಗಿದೆ. ಇದರ ಕಿರೀಟದ ಕೆತ್ತನೆ ಅತ್ಯಂತ ಅಲಂಕೃತವಾಗಿದೆ.

 ಈ ಗುಹೆಯ ಒಳ ಭಾಗದ ಗೋಡೆಯ ಮೇಲೆ ಕ್ರಿ.ಶ. ೬ನೇ ಶತಮಾನದ ಕೆಲವು ವರ್ಣಚಿತ್ರಗಳು ನಯನ ಮನೋಹರವಾಗಿವೆ. ಇಲ್ಲಿ ಉತ್ತಮವಾದ ಬಣ್ಣಗಳ ಜೋಡಣೆ, ಬಣ್ಣಗಳ ಸ್ವಾರಸ್ಯಕರ ಸಮ್ಮಿಳನ, ನಿಪುಣ ಕೈಗಳ ಕುಂಚದ ಎಳೆತಗಳಿಂದಾಗಿ ಇಲ್ಲಿನ ವರ್ಣ ಚಿತ್ರಗಳು ಯೂರೋಪಿನ ಉತ್ತಮೋತ್ತಮ ಚಿತ್ರಗಳಿಗೆ ಸಮನಾಗಿವೆ. ಗುಹೆಯ ಒಳಗಿನ ಶಿಲ್ಪಗಳಿಗೂ ಬಣ್ಣ ಲೇಪಿಸುತ್ತಿದ್ದರೆಂಬುದಕ್ಕೆ ಈಗಲೂ ವಿಗ್ರಹಗಳ ಮೇಲೆ ಅಲ್ಲಲ್ಲಿ ಉಳಿದಿರುವ ಕೆಂಪು ಬಣ್ಣಗಳೇ ಸಾಕ್ಷಿಯಾಗಿವೆ.
ಮೊಗಸಾಲೆಯಲ್ಲಿ ಚೌಕಾಕಾರವಾದ ೬ ಕಂಭಗಳಿವೆ. ಅವುಗಳ ಮೇಲೆ ನಾನಾ ರೀತಿಯಲ್ಲಿ ನಿಂತಿರುವ ಸುಮಾರು ೧ ಮೀಟರ್ ಎತ್ತರದ ಸುಂದರ ಮದನಿಕಾ ವಿಗ್ರಹಗಳನ್ನು ಕೆತ್ತಲಾಗಿದೆ. ಒಂದನೇ ಕಂಭದ ಮೇಲೆ ಗಿಡದ ನೆರಳಲ್ಲಿ ನಿಂತ ದಂಪತಿಯರ ಜೋಡು ಶಿಲ್ಪ, ನಾಗದಂಪತಿಗಳು, ದರ್ಪಣವನ್ನು ನೋಡಿ ತಲೆಗೂದಲನ್ನು ಸರಿಪಡಿಸಿಕೊಳ್ಳುತ್ತಿರುವ ಸ್ತ್ರೀ, ಶಿವನು ಸೋಮಪಾನ ಮಾಡಿದ ಪಾರ್ವತಿಯನ್ನು ಎತ್ತಿ ಹಿಡಿದದ್ದು, ಚೆಲ್ಲಿದ ಸೋಮರಸವನ್ನು ನೆಕ್ಕುತ್ತಿರುವ ನಾಯಿ, ಮತ್ತಿನಿಂದ ಒಂದು ಪಾದ ಸೊಟ್ಟಾಗಿ ನಿಂತ ಪಾರ್ವತಿ, ಮೊದಲಾದ ಶಿಲ್ಪಗಳು ಆಕರ್ಷಣೀಯವಾಗಿವೆ. ಎರಡನೇ ಕಂಭದಲ್ಲಿ ಗಿಡದ ಕೆಳಗೆ ಅರ್ಧನಾರೀಶ್ವರನು ತ್ರೀಭಂಗಿಯಲ್ಲಿ ನಿಂತಿರುವ ಮತ್ತೊಂದು ಮಗ್ಗುಲಲ್ಲಿ ಮಾವಿನ ಗಿಡದ ಮೇಲೆ ಮಂಗಗಳು ಕುಳಿತಿವೆ. ಗಿಡದ ಬುಡದಲ್ಲಿ ಒಬ್ಬ ಸ್ತ್ರೀ ನಿಂತಿದ್ದು ಅವಳ ಪಕ್ಕದಲ್ಲಿ ಕುಬ್ಜವಾದ ಮೂರ್ತಿ ಮೊದಲಾದ ಶಿಲ್ಪಗಳಿವೆ. ಮೂರನೇ ಕಂಭದಲ್ಲಿ ಗಿಡದ ಕೆಳಗೆ ನಿಂತಿರುವ ಮತ್ತೊಂದು ದಂಪತಿಯ ಶಿಲ್ಪವಿದೆ. ಇನ್ನೊಂದು ಮಗ್ಗುಲಲ್ಲಿ ಪ್ರೇಮಿಗಳು ಮಾವಿನ ಮರದ ಕೆಳಗೆ ನಿಂತಿದ್ದಾರೆ. ನಾಲ್ಕನೇ ಕಂಭದಲ್ಲಿ ಬಿಲ್ಲನ್ನು ಹಿಡಿದ ಕಾಮನು ಒಂದು ಗಿಡದ ಕೆಳಗೆ ನಿಂತಿರುವನು. ಇವನ ಕೈಯಲ್ಲಿ ಬಾಣವಿದ್ದು ಹಿಂದೆ ಮಕರ ಧ್ವಜಗಳಿವೆ. ರತಿಯ ತುರುಬು ಬೆನ್ನಿನ ಮೇಲೆ ಜೋತು ಬಿದ್ದಿದೆ. ಮತ್ತೊಂದು ಮಗ್ಗುಲಲ್ಲಿ ಒಬ್ಬ ಸ್ತ್ರೀ ಗಿಡದ ಟೊಂಗೆಯನ್ನು ಹಿಡಿದು ನಿಂತಿರುವಳು. ಪಶ್ಚಿಮ ಗೋಡೆಯ ಅರ್ಧ ಕಂಭದ ಮೇಲೆ ನಿಂತ ದಂಪತಿಗಳ ಮಿಥುನ ಶಿಲ್ಪವಿದೆ. ಸ್ತ್ರೀಯ ಕೇಶವು ಸುಧೀರ್ಘವಾಗಿದೆ.
ಮೊಗಸಾಲೆಯ ಗೋಡೆಯಲ್ಲಿ ಸುಮಾರು ೩.೪ ಮೀಟರ್ ಎತ್ತರವಿರುವ ನರಸಿಂಹನ ಉಬ್ಬು ಶಿಲ್ಪವಿದೆ. ನರಸಿಂಹನು ನಿಂತ ಭಂಗಿ ಮತ್ತು ಅವನ ತೆರೆದ ಕಣ್ಣುಗಳು ಅವನ ಉಗ್ರರೂಪ ಹಾಗೂ ಗಾಂಭೀರ್ಯವನ್ನು ಸೂಚಿಸುತ್ತವೆ. ಈ ಶಿಲಾಮೂರ್ತಿಯಿರುವ ಬಲಭಾಗದ ಗೋಡೆಯ ಮೇಲೆ ಸುಮಾರು ಅಷ್ಟೇ ಆಕಾರದ ಹರಿಹರ ಮೂರ್ತಿಯಿದೆ. ಇದರ ಬಲಭಾಗ ಶಿವನದು ಹಾಗೂ ಎಡಭಾಗ ವಿಷ್ಣುವಿನದು ಇದೇ ಮೊಗಸಾಲೆಯ ಬಲಭಾಗದ ದಕ್ಷಿಣ ಗೋಡೆಯ ಮೇಲೆ ವರಾಹ ಮೂರ್ತಿಯ ಪೃಥ್ವಿಯನ್ನು ಎಡಗೈಯಲ್ಲಿ ಎತ್ತಿಕೊಂಡು ನಿಂತಿದ್ದಾನೆ. ವರಾಹನ ತಲೆಯ ಮೇಲೆ ಕಿರೀಟವಿದೆ. ತನ್ನ ಎಡಗಾಲನ್ನು ಒಬ್ಬ ನಾಗನ ಮೇಲಿಟ್ಟು ನಿಂತಿದ್ದಾನೆ ವರಾಹ ಮೂರ್ತಿಯ ಹತ್ತಿರದ ಗೋಡೆಯ ಮೇಲೆ ಐದು ಹೆಡೆಯ ಶೇಷನ ಮೇಲೆ ಕುಳಿತಿರುವ ವಿಷ್ಣು/ ಪರವಾಸುದೇವನ ಶಿಲ್ಪವಿದೆ.

ಈ ಗುಹೆಯ ಮೊಗಸಾಲೆಯ ಮೇಲ್ಭಾಗದಲ್ಲಿದ್ದ ತೊಲೆಗಳ ಮೇಲೆ ಸಮುದ್ರ ಮಥನ, ಶೇಷಶಾಯಿ (ವಿಷ್ಣು) ಕೃಷ್ಣಲೀಲೆ ಮುಂತಾದ ದೃಶ್ಯಗಳಿವೆ. ಮೊಗಸಾಲೆ ಮತ್ತು ನವರಂಗ ಭಾಗವು ಸುಮಾರು ೨೦೦ ಜನ ಕೂಡಬಹುದಾದಷ್ಟು ವಿಶಾಲವಾಗಿದೆ.
 
ನಾಲ್ಕನೇ ಗುಹೆ (ಜೈನ ಗುಹೆ) ಕ್ರಿ.ಶ. ೭–೮ನೇ ಶತಮಾನ

 ಇದು ಒಂದು ಜಿನಾಲಯ. ಇದು ಇಲ್ಲಿಯ ಎಲ್ಲ ಗುಹೆಗಳಿಗಿಂತ ಮೇಲ್ಭಾಗದಲ್ಲಿದೆ. ಆದುದರಿಂದ ಇದಕ್ಕೆ ಮೇಗಣ ಬಸದಿ ಎಂದು ಕರೆಯುತ್ತಿದ್ದು ಕಾಲಕ್ರಮೇಣ “ಮೇಣಬಸದಿ” ಎಂದು ಹೆಸರು ರೂಢಿಗಿಳಿದಿದೆ. ಈ ಗುಹೆಯ ಹೊರಭಾಗಕ್ಕೆ “ಶ್ರೀ ಪ್ರಸನ್ನ ಬುದ್ಧಿ” ಮುಂತಾದ ೭-೮ನೇ ಶತಮಾನದ ೧ ಸಾಲಿನ ಶಾಸನವಿದೆ. ಈ ಗುಹೆಯು ಮೊದಲು ಅಪೂರ್ಣವಾಗಿದ್ದು, ಅದರಲ್ಲಿಯ ಅನೇಕ ಮೂರ್ತಿಗಳು ಕ್ರಿ.ಶ. ೧೨ನೇ ಶತಮಾನದಲ್ಲಿ ರಚಿತವಾಗಿದೆಯೆಂದು ವಿದ್ವಾಂಸರ ಅಭಿಪ್ರಯ. ಇದು ಉತ್ತರಕ್ಕೆ ಮುಖ ಮಾಡಿದೆ. ನವರಂಗದ ಪಶ್ಚಿಮ ಗೋಡೆಯ ಮೇಲೆ ಪಾರ್ಶ್ವನಾಥನ ನಿಂತಿರುವ ದೊಡ್ಡ ದಿಗಂಬರ ಮೂರ್ತಿಯಿದೆ. ಇದರ ಬಳಿಯೇ ೨೪ ಜಿನಬಿಂಬಗಳಿವೆ. ಮಂಟಪದ ಬಲಭಾಗದಲ್ಲಿ ಸುಮಾರು ೨.೧ ಮೀಟರ್ ಎತ್ತರವಾದ ಮಹಾವೀರ ತೀರ್ಥಂಕರನ ನಿಂತ ಮೂರ್ತಿಯಿದೆ. ಗರ್ಭಗುಡಿಯ ಬಲಭಾಗದಲ್ಲಿ ಪದ್ಮಾವತಿಯ ಆಸೀನ ಮೂರ್ತಿಯಿದೆ.
ಈ ಗುಹೆಯಿಂದ ನಿಸರ್ಗವನ್ನು ವೀಕ್ಷಿಸಿದರೆ ಕೆಳಗಿರುವ ವಿಶಾಲವಾದ ಸರೋವರ, ಭೂತನಾಥ ಗುಡಿಗಳ ಗುಂಪು, ಮಾಲಗಿತ್ತಿ ಶಿವಾಲಯ, ಉತ್ತರ ದಿಕ್ಕನ ಗುಡ್ಡದಲ್ಲಿರುವ ಮೇಗಣ ಮತ್ತು ಕೆಳಗಣ ಶಿವಾಲಯ ಮುಂತಾದವನ್ನು ನೋಡಬಹುದು.
 
ಮಾಲಗಿತ್ತಿ ಶಿವಾಲಯ
[image: https://kanaja.karnataka.gov.in/wp-content/uploads/2011/10/11_Bglkt-300x173.jpg]
ಬಾದಾಮಿಯಲ್ಲಿರುವ ಅತ್ಯಂತ ಪ್ರಾಚೀನ ದೇವಾಲಯ ಇದು. ಒಂದು ದೊಡ್ಡ ಬಂಡೆಗಲ್ಲಿನ ಮೇಲೆ ಬಾದಾಮಿ ಚಾಲುಕ್ಯರ ಶೈಲಿಯಲ್ಲಿ ನಿರ್ಮಿಸಿದ್ದು ಪೂರ್ವಕ್ಕೆ ಮುಖ ಮಾಡಿದೆ. ಮುಖಮಂಟಪಕ್ಕೆ ಹೋಗುವ ಬಾಗಿಲ ಬಲಗಡೆಯಲ್ಲಿರುವ ಶಾಸನದಲ್ಲಿ ಆರ್ಯಮಿಂಚಿ ಉಪಾಧ್ಯಾಯನೆಂಬ ಅಧಿಕಾರಿಯು ಈ ದೇವಾಲಯ ನಿರ್ಮಿಸಿದನೆಂದು ಉಲ್ಲೇಖಿಸಿದೆ. ಹೊರಗೋಡೆಗಳ ಮೇಲೆ ಶಿವ, ವಿಷ್ಣುವಿನ ಮೂರ್ತಿಗಳಿವೆ. ಗರ್ಭಗೃಹದ ವಾಣಿಪೀಠದ ಮೇಲೆ ಬಾಣಲಿಂಗವಿದೆ. ಮೇಲ್ಭಾಗದಲ್ಲಿ ದ್ರಾವಿಡ ಶೈಲಿಯ ಅಷ್ಟಕೋನಾಕಾರದ ಶಿಖರವಿದೆ.
ಎಡಭಾಗದ ಎತ್ತರವಾದ ಕಿರು ಬೆಟ್ಟದ ಭಾಗದಲ್ಲಿ ಚಾಲುಕ್ಯ ಕಾಲದ ಕೆಳಗಣ ಶಿವಾಲಯವಿದೆ. ಇಲ್ಲಿಂದ ಸ್ವಲ್ಪ ಮುಂದೆ ಹೋದರೆ ಟಿಪ್ಪು ಸುಲ್ತಾನನ ಕಾಲದ ಫಿರಂಗಿ ಹಾಗೂ ಕಾವಲು ಗೋಪುರಗಳಿವೆ. ಇದರ ಎದುರು ಬೆಟ್ಟದಲ್ಲಿ ಬಾದಾಮಿ ಕಾಲದ ಅರಮನೆಯಿದ್ದು ನೆಲಗಟ್ಟುಗಳು ಹಾಗೂ ವಸತಿಗೃಹಗಳ ನೆಲೆಗಟ್ಟುಗಳು ಕಂಡು ಬರುತ್ತವೆ.
 
ಭೂತನಾಥ ಗುಡಿಗಳ ಗುಂಪು

 ಪುಷ್ಕರಣಿಯ ಪಕ್ಕದಲ್ಲಿ ನಡೆದು ಹೋದರೆ ಭೂತನಾಥ ಗುಡಿಗಳ ಗುಂಪು ಇದೆ. ಈ ಗುಂಪುಗಳಲ್ಲಿ ಭೂತನಾಥ ಗುಡಿಯೇ ದೊಡ್ಡ ದೇವಾಲಯವಾಗಿದೆ. ಗರ್ಭಗುಡಿಯ ಬಾಗಿಲವಾಡದ ಒಂದು ಪಕ್ಕದಲ್ಲಿ ಗಂಗಾ-ಯಮುನೆಯರ ಆಕರ್ಷಕ ಶಿಲ್ಪಗಳಿವೆ. ಗರ್ಭಗೃಹದ ಮೇಲೆ ದ್ರಾವಿಡ ಶಿಖರವಿದೆ. ಈ ಗುಡಿಯ ಪಕ್ಕದಲ್ಲಿ ೧೦-೧೧ನೇ ಶತಮಾನದ ಒಂದು ದೇವಾಲಯವಿದೆ. ಇದರ ಮಂಟಪವು ನಾಲ್ಕು ದಂಡನೆಯ ಕಂಭಗಳ ಮೇಲೆ ನಿಂತಿದೆ. ಇದರ ಗರ್ಭಗುಡಿಯಲ್ಲಿ ಬೆತ್ತಲೆಯಾದ ಭಗ್ನವಾದ ಲಾಕುಳೀಶನ ಕುಳಿತ ಮೂರ್ತಿಯನ್ನಿಟ್ಟಿದೆ. ಈ ಗುಡಿಯ ಹತ್ತಿರವೇ ಆಗ್ನೇಯಕ್ಕೆ ಒಂದು ದೊಡ್ಡ ಬಂಡೆಕಲ್ಲಿನ ಮೇಲೆ ಲಿಂಗಗಳು, ವಿಷ್ಣು ನರಸಿಂಹ, ಮಹಿಷಾಸುರ ಮರ್ಧಿನಿ ಮೊದಲಾದ ಆಕರ್ಷಕ ಶಿಲ್ಪಗಳಿವೆ. ಇದರ ಸಮೀಪದಲ್ಲೇ ಒಂದು ಸ್ವಾಭಾವಿಕ ಗುಹೆ ಇದೆ. ಇದರಲ್ಲಿ ಸಿಂಹಾಸನದ ಮೇಲೆ ಕುಳಿತ ಶಿಲಾಮೂರ್ತಿ ಇದೆ. ಇದನ್ನು ಕೋಷ್ಠರಾಯನ ಮೂರ್ತಿ ಎನ್ನುವರಾದರೂ ಇದು ತೀರ್ಥಂಕರನ ಮೂರ್ತಿಯಂತಿದೆ.
ಎರಡನೇ ಗುಂಪಿನ ಭೂತನಾಥ ದೇವಾಲಯಗಳು ಸಾಮಾನ್ಯವಾಗಿ ದಕ್ಷಿಣಕ್ಕೆ ಮುಖ ಮಾಡಿವೆ. ಇವುಗಳಲ್ಲಿ ಬೃಹತ್ ಕಟ್ಟಡ ಹೊಂದಿದ ಶೈವ ದೇವಾಲಯವು ದ್ರಾವಿಡ ವಾಸ್ತು ಶೈಲಿಯಲ್ಲಿದ್ದು, ನೆಲದಿಂದ ಸುಮಾರು ೩ ಮೀಟರ್ ಎತ್ತರವಿರುವ ಜಗತಿಯ ಮೇಲೆ ಕಟ್ಟಲಾಗಿದೆ.
 
ಪ್ರಾಚ್ಯವಸ್ತು ಸಂಗ್ರಹಾಲಯ

ಕುಬ್ಜಗಣಗಳು, ಬಾದಾಮಿ
ಭಾರತದ ಪ್ರಾಚೀನ ವಸ್ತು ಸರ್ವೇಕ್ಷಣ ಇಲಾಖೆಯವರು ಈ ವಸ್ತು ಸಂಗ್ರಹಾಲಯವನ್ನು ಬಾದಾಮಿಯಲ್ಲಿ ಸ್ಥಾಪಿಸಿದ್ದಾರೆ. ಇಲ್ಲಿರುವ ಸುಂದರ ಸರೋವರದ ಉತ್ತರ ದಿಕ್ಕಿಗೆ ಈ ವಸ್ತು ಸಂಗ್ರಹಾಲಯವಿದೆ. ಬಾದಾಮಿ, ಸಿದ್ದನಕೊಳ್ಳ, ಪಟ್ಟದಕಲ್ಲು, ಮುಂತಾದ ಸ್ಥಳಗಳಿಂದ ತಂದ ಸುಮಾರು ೪೫ ಪ್ರಾಚ್ಯ ವಸ್ತುಗಳನ್ನು ಇಲ್ಲಿ ಸಂಗ್ರಹಿಸಲಾಗಿದೆ.
ಬಾದಾಮಿಯಲ್ಲಿ ಸುಮಾರು ೨೫೦ ಶಾಸನಗಳಿವೆ. ಇವು ಕ್ರಿ.ಶ. ೫೪೩ ರಿಂದ ೧೬-೧೭ ನೇ ಶತಮಾನದವರೆಗಿನ ಶಾಸನಗಳಾಗಿವೆ. ಕ್ರಿ.ಶ. ೭೦೦ ರಲ್ಲಿ ರಚಿತವಾದ ಕಪ್ಪೆ ಅರಭಟನ ಶಾಸನ ಅತ್ಯಂತ ಪ್ರಮುಖ ಶಾಸನವಾಗಿದೆ. ಕನ್ನಡದ ಮೊದಲ ತ್ರಿಪದಿ ಇದಾಗಿದ್ದು, ಉತ್ತಮ ಭಾಷಾ ಸೌಂದರ್ಯಕ್ಕೆ, ಕನ್ನಡಿಗರ ಸ್ವಾಭಿಮಾನಕ್ಕೆ ಉತ್ತಮ ನಿದರ್ಶನವಾಗಿದೆ.
ಬಾಗಲಕೋಟ ಜಿಲ್ಲೆ ಇತಿಹಾಸ
ಬನಶಂಕರಿ

ಬಾದಾಮಿಯಿಂದ  ೩ ಕಿ.ಮೀ. ದೂರದಲ್ಲಿರುವ ಬನಶಂಕರಿಯು ರಾಜ್ಯದಲ್ಲಿರುವ ಅತ್ಯಂತ ಪ್ರಾಚೀನ ಪವಿತ್ರ ತೀರ್ಥಕ್ಷೇತ್ರಗಳಲ್ಲಿ ಒಂದೆಂದು ಪರಿಗಣಿಸಿದೆ. ಕ್ರಿ.ಶ. ೧೦೧೯ ರ ರಾಷ್ಟ್ರಕೂಟರ ಕಾಲದ ಶಾಸನದಲ್ಲಿ ಇದನ್ನು “ಬನದದೇವಿ” ಎಂದು ಬಣ್ಣಿಸಿದ್ದರಿಂದ ಈ ದೇವಾಲಯ ಇದಕ್ಕೂ ಮೊದಲೇ ಅಸ್ತಿತ್ವದಲ್ಲಿರುವ ಸಾಧ್ಯತೆಯಿದೆ. ಕ್ರಿ.ಶ. ೧೫೩೩ರ ವಿಜಯನಗರ ಅಚ್ಯುತರಾಯನ ಶಾಸನದಲ್ಲಿಯೂ ದೇವಿಯನ್ನು “ಬನದ ಮಹಾಮಾಯೆ” ಎಂದು ಕರೆಯಲಾಗಿದೆ. ಈ ದೇವಲಯದ ಪ್ರಕಾರದಲ್ಲಿ ಕಲ್ಲಿನ ಎರಡು ದೀಪಮಾಲೆ ಕಂಭಗಳಿವೆ. ಗರ್ಭಗೃಹದಲ್ಲಿ ಕಪ್ಪು ಶಿಲೆಯಲ್ಲಿ ಕೆತ್ತಲಾಗಿರುವ ಬನಶಂಕರಿಯ ವಿಗ್ರಹವು ಸಿಂಹಾರೂಢಿಯಾಗಿರುವ ಪಾರ್ವತಿಯ ವಿಗ್ರಹವಿದ್ದು ಆರು ಭುಜಗಳನ್ನು ಹೊಂದಿದೆ. ಈ ವಿಗ್ರಹವನ್ನು ಮರಾಠ ಸಿಂಧೆ ಮನೆತನದವರು ಸುಮಾರು ೧೭ನೇ ಶತಮಾನದಲ್ಲಿ ಪ್ರತಿಷ್ಠಾಪಿಸಿದರೆಂದು ವಿಗ್ರಹದ ಪಾದದಲ್ಲಿರುವ ಶಾಸನದಿಂದ ತಿಳಿದು ಬರುತ್ತದೆ.
ಬನಶಂಕರಿ ಮುಂದಿರುವ ಹೊಂಡಕ್ಕೆ ಹರಿಶ್ಚಂದ್ರ ತೀರ್ಥವೆಂದು ಸ್ಥಳೀಯವಾಗಿ ಕರೆಯುವರು. ಇದರ ಕಲ್ಲು ಕಟ್ಟಡವು ಚಾಲುಕ್ಯರ ವಾಸ್ತುಶಿಲ್ಪ ಪರಿಪೂರ್ಣತೆಗೆ ಉತ್ತಮ ಉದಾಹರಣೆಯಾಗಿದೆ. ಇದರ ಮೂರು ಕಡೆಗೆ ಕಲ್ಲಿನ ಮಂಡಪ ಆಕರ್ಷಣೀಯವಾಗಿದೆ ಬನಶಂಕರಿ ದೇವಾಲಯದ ಪಕ್ಕದಲ್ಲಿ ರಾಷ್ಟ್ರಕೂಟರ ಕಾಲದ ಪ್ರಾಚೀನ ದೇವಾಲಯವಿದ್ದು  ಸುತ್ತಲು ನೀರಿನಿಂದ  ಆವೃತವಾಗಿದೆ. ಬನಶಂಕತಿ ದೇವಾಲಯದ ಪೂರ್ವಕ್ಕೆ ಹರಿದ್ರಾ ತೀರ್ಥ, ಉತ್ತರಕ್ಕೆ ತೈಲತೀರ್ಥ ಮತ್ತು ದಕ್ಷಿಣಕ್ಕೆ ಸರಸ್ವತಿ ಹಳ್ಳವಿದೆ. ಸುತ್ತಲೂ ತೆಂಗು, ಬಾಳೆ ಮತ್ತು ಎಲೆ ತೋಟಗಳಿಂದ ನಿಸರ್ಗ ರಮಣೀಯವಾಗಿದೆ.
 
ಶಿವಯೋಗ ಮಂದಿರ
ದೂರ:
ತಾಲ್ಲೂಕಿನಿಂದ: ೧೩ ಕಿ.ಮೀ.
ಜಿಲ್ಲೆಯಿಂದ: ೫೦ ಕಿ.ಮೀ.

ವಿದ್ಯಾರ್ಥಿಗಳಿಗೆ ಶಾಸ್ತ್ರಗ್ರಂಥಗಳ ಅಧ್ಯಯನ, ಕಟ್ಟುನಿಟ್ಟಾದ ಬ್ರಹ್ಮಚರ್ಯಪರಿಪಾಲನೆ, ಯೋಗಸಾಧನೆ, ನೃಷ್ಟಿಕಾಚರಣೆ ಇತ್ಯಾದಿಗಳನ್ನು ಕಲಿಸಲು ಪ್ರಶಾಂತ ಪರಿಸರದಲ್ಲಿ ಗುರುಕುಲ ಮಾದರಿಯ ತರಬೇತಿ ಕೇಂದ್ರ ಸ್ಥಾಪಿಸಲು ನಿರ್ಣಯವನ್ನು ೧೯೦೮ ನೇ ಡಿಸೆಂಬರ್ ತಿಂಗಳಲ್ಲಿ ಬಾಗಲಕೋಟೆಯಲ್ಲಿ ನಡೆದ ನಾಲ್ಕನೇ ವೀರಶೈವ ಸಭೆಯಲ್ಲಿ ನಿರ್ಣಯಿಸಲಾಯಿತು. ನಾಡಿನಲ್ಲೇ ಪ್ರಶಾಂತ ತಾಣದ ಪರಿಸರದಲ್ಲಿ ಅಲೌಕಿಕ ತಾಣವೊಂದನ್ನು ಹುಡುಕಿ ನಿರ್ಧರಿಸುವ ಕಾರ್ಯವನ್ನು ಇಲಕಲ್ಲಿನ ಶ್ರೀ ವಿಜಯ ಮಹಾಂತ ಶಿವಯೋಗಿಗಳಿಗೆ ವಹಿಸಲಾಯಿತು. ಹಾನಗಲ್ಲ ಶ್ರೀ ಕುಮಾರ ಸ್ವಾಮಿಗಳು, ಶ್ರೀ ಅರಟಾಳ ರುದ್ರಗೌಡರು, ಅಂದಿನ ಜಿಲ್ಲಾಧಿಕಾರಿಗಳಾಗಿದ್ದ ಶ್ರೀ ಕಿತ್ತೂರ ರೇವಣಸಿದ್ದಪ್ಪನವರು, ಶ್ರೀ ಜಿರ್ಲಿ ಮುರಿಗೆಪ್ಪನವರು ಹಾಗೂ ಇನ್ನಿತರ ಸದ್ಭಕ್ತರ ತಂಡದೊಂದಿಗೆ ತಾಣ ಅರಸುತ್ತ ಹೊರಟಾಗ ವಿಜಯ ಮಹಾಂತ ಶಿವಯೋಗಿಗಳ ಜೊತೆಗೆ ಸದಾಕಾಲ ಇರುತ್ತಿದ್ದ “ಮಹಾಂತಮ್ಮ” ಎಂಬ ಹೆಸರಿನ ಗೋಮಾತೆ ತೋರಿದ ನಿರ್ಜನ ಪ್ರದೇಶದಲ್ಲಿಯೇ ಶಿವಯೋಗ ಮಂದಿರವು ಮಲಪ್ರಭಾ ನದಿ ತಟದಲ್ಲಿ ಫೆಬ್ರುವರಿ ೨, ೧೯೦೯ ರಂದು ಸ್ಥಾಪನೆಗೊಂಡಿತು.
ಪ್ರವೇಶದ ನಿಯಮದ ಪ್ರಕಾರ ೮ ವರ್ಷದ ಬಾಲಕರನ್ನು ಇಲ್ಲಿಗೆ ಸೇರಿಸಿಕೊಳ್ಳಲಾಗುವುದು. ದೀಪ ಪ್ರದೀಪ, ಪ್ರಥಮ, ಕಾವೇರಿ ಮತ್ತು ಸಾಹಿತ್ಯಗಳೆಂಬ ವಿವಿಧ ಹಂತಗಳಲ್ಲಿ ವಿದ್ಯಾರ್ಥಿಗಳಿಗೆ ಧಾರ್ಮಿಕ ಶಿಕ್ಷಣ ನೀಡಲಾಗುತ್ತಿದೆ. ಭಗವದ್ಗೀತೆ, ಉಪನಿಷತ್ತ, ವೇದಗಳು, ಶೈವ ಸಿದ್ಧಾಂತದ ಗ್ರಂಥಗಳನ್ನು ಬೋಧಿಸಲಾಗುವುದು. ಯೋಗಾಭ್ಯಾಸ, ಪೂಜಾವಿಧಿಗಳು, ನೈತಿಕ ಶಿಕ್ಷಣ, ಸಂಗೀತ (ವಚನ ಸಾಹಿತ್ಯ) ಕಾಲ ಜ್ಞಾನ ವಚನಗಳು, ಭಾವಗೀತೆ ಇತ್ಯಾದಿಗಳನ್ನು ಕಂಠಪಾಠ ಮಾಡಿಸಲಾಗುವುದು. ಇಲ್ಲಿ ಕಲಿತ ನೂರಾರು ವಿದ್ಯಾರ್ಥಿಗಳು ಇಂದು ನಾಡಿನ ಮಠಗಳಿಗೆ ಸ್ವಾಮಿಗಳಾಗಿರುವುದು ವಿಶೇಷ.
ಇಲ್ಲಿ ಕಲ್ಮಠ, ವಾಚನಾಲಯ, ಹಸ್ತ ಲಿಖಿತ ಗ್ರಂಥ ಭಂಡಾರ, ಮುದ್ರಣಾಲಯ, ಶಿವಯೋಗವನ್ನು ಬೋಧಿಸುವ ಪಾಠಶಾಲೆ, ಗೋಶಾಲೆ, ಹಾನಗಲ್ಲ ನಿರಂಜನ ಸ್ವಾಮಿಗಳ ಗದ್ದುಗೆ ಮೊದಲಾದವುಗಳಿವೆ. ಹಾಗೂ ಇದರ ಸಂಗ್ರಹದಲ್ಲಿ ಕೋರೆಕಾಗದದ ಸಾವಿರಾರು ಪ್ರತಿಗಳು, ಸಹಸ್ರಾರು ತಾಡೋಲೆ ಪ್ರತಿಗಳು, ಉಪನಿಷತ್ತುಗಳು, ವಾಚಸ್ಪತ್ಯ ಕೋಶಗಳು, ಆಂಗ್ಲ ಭಾಷೆ, ಸಂಸ್ಕೃತ, ಮರಾಠಿ, ಹಿಂದಿ, ತೆಲಗು ಭಾಷೆಗಳಲ್ಲಿ ಸಾವಿರಾರು ಗ್ರಂಥಗಳಿವೆ.
ಇಲ್ಲಿಯ ಗೋಶಾಲೆಯಲ್ಲಿ ನೂರಾರು ಗೋವುಗಳಿವೆ. ಅವುಗಳಿಂದ ದೊರೆಯುವ ಸಗಣಿಯಿಂದ ಉತ್ಕೃಷ್ಠ ಗುಣಮಟ್ಟದ ವಿಭೂತಿ ಗಟ್ಟಿಗಳನ್ನು ತಯಾರಿಸುವ ಕೇಂದ್ರ ಇಲ್ಲಿದೆ. ಇಲ್ಲಿಯ ವಿಭೂತಿಗಳು ನಾಡಿನಲ್ಲೆಲ್ಲ ಪ್ರಸಿದ್ಧಿ ಪಡೆದಿರುವುದು ವಿಶೇಷ.
 
ಮಹಾಕೂಟ
ದೂರ:
ತಾಲೂಕಿನಿಂದ : ೧೧ ಕಿ.ಮೀ.
ಜಿಲ್ಲೆಯಿಂದ : ೪೨ ಕಿ.ಮೀ.

ಬಾದಾಮಿ ಚಾಲುಕ್ಯರ ಮಂಗಳೇಶನ ಶಾಸನದಲ್ಲಿ “ಮಹಾಕೂಟೇಶ್ವರನಾಥ” ಎಂದು ಉಲ್ಲೇಖಿತವಾಗಿದ್ದು, ದುರ್ಗಮವಾದ ಅರಣ್ಯ ಮಧ್ಯದಲ್ಲಿ ಎತ್ತರವಾಗಿ ಸುತ್ತುವರಿದ ಬೆಟ್ಟಕ್ಕೆ ಹೊಂದಿಕೊಂಡಿದ್ದು, “ದಕ್ಷಿಣ ಕಾಶಿ” ಎಂದು ಕರೆಸಿಕೊಂಡ ಪುಣ್ಯ ಕ್ಷೇತ್ರವಾಗಿದೆ. ಇಲ್ಲಿರುವ ಮಹಾಕೂಟೇಶ್ವರ ದೇವಾಲಯವು ಬಾದಾಮಿ ಚಾಲುಕ್ಯರ ಶೈಲಿಯ ಸುಂದರ ಕಟ್ಟಡಗಳ ಸಂಕೀರ್ಣವಾಗಿದೆ. ಗರ್ಭಗೃಹದ ಬಾಗಿಲುವಾಡದ ಲಲಾಟದಲ್ಲಿ ಲಜ್ಜಾಗೌರಿಯನ್ನು ಹೋಲುವ ಅಸ್ಪಷ್ಟ ಉಬ್ಬು ಶಿಲ್ಪವಿರುವುದು ಗಮನೀಯ. ಲಜ್ಜಾಗೌರಿಯ ಮೂರ್ತಿಗಳು ಬಾದಾಮಿ ಚಾಲುಕ್ಯರ ಅನೇಕ ದೇವಾಲಯಗಳಿವೆ. ಇಲ್ಲಿರುವ ನಾಲ್ಕು ಕಂಭಗಳು ಚಾಲುಕ್ಯ ಶೈಲಿಯಲ್ಲಿದ್ದು, ಮಧ್ಯದಲ್ಲಿ ನಾಟ್ಯಮಂಟಪವಿದೆ. ದೇವಾಲಯದ ಕಂಭಗಳ ಮೇಲೆ ಶಾಸನಗಳಿವೆ. ಒಂದು ಶಾಸನದಲ್ಲಿ ಚಾಲುಕ್ಯರ ಅರಸನಾದ ವಿನಯಾದಿತ್ಯನ ಸೂಳೆ ವಿನಾಪೋಟಿಯೆಂಬುವಳು ದೇವರಿಗೆ ಒಂದು ರತ್ನಪೀಠ ಹಾಗೂ ಬೆಳ್ಳಿಯ ಛತ್ರ ಮಾಡಿಸಿಕೊಟ್ಟ ವಿವರವಿದೆ. ಈ ಗುಡಿಯ ಎದುರಿಗೆ ಪ್ರಾಕಾರದ ಹೊರಗೆ ಮಂಗಲೇಶಲು ನಿಲ್ಲಿಸಿದ್ದ ಧರ್ಮ ಜಯಸ್ತಂಭವು ಈಗ ವಿಜಾಪೂರದ ಪ್ರಾಚ್ಯವಸ್ತು ಸಂಗ್ರಹಾಲಯದಲ್ಲಿದೆ.
ಸರಸ್ಥತಿ ಗುಡಿಯು ಮಹಾಕೂಟೇಶ್ವರನ ಎದುರಿಗೆ ಪ್ರಕಾರದ ಗೋಡೆಗೆ ಹೊಂದಿಕೊಂಡಿರುವ ಗುಡಿಯಲ್ಲಿರುವ ಸರಸ್ವತಿ ಮೂರ್ತಿಯು ಸುಂದರವಾಗಿದೆ. ಗುಡಿಯ ಎದುರಿಗೆ ಲಜ್ಜಾಗೌರಿಯ ಭಗ್ನ ಮೂರ್ತಿಯು ಬಿದ್ದಿದೆ. ಮೊದಲು ಇದು ಗುಡಿಯ ಒಳಗೇ ಇತ್ತೆಂದು ತಿಳಿದು ಬರುವುದು. ಇಲ್ಲಿರುವ ಪುಷ್ಕರಣಿಯ ಹೆಸರು ವಿಷ್ಣು ಪುಷ್ಕರಣಿ. ಈ ಪುಷ್ಕರಣಿಯಲ್ಲಿ ಒಂದು ಕಲ್ಲಿನ ಮಂಟಪದಲ್ಲಿ ಚತುರ್ಮುಖ ಲಿಂಗವಿದೆ. ವಿಷ್ಣು ಪುಷ್ಕರಣಿಯ ಮೂಲೆಯಲ್ಲಿನ ಕೋಣೆಯಲ್ಲಿ ಶಂಕರಲಿಂಗವಿದೆ. ಶಂಕರನನ್ನು ನೋಡಲು, ಪೂಜಿಸಲು ನೀರೊಳಗೆ ಮುಳಗಿಯೇ ಹೋಗಬೇಕಾಗಿರುವುದು ವಿಶೇಷ.
 
ಪಟ್ಟದ ಕಲ್ಲು
ದೂರ:
ತಾಲೂಕಿನಿಂದ : ೨೨ ಕಿ.ಮೀ.
ಜಿಲ್ಲೆಯಿಂದ :೪೦ ಕಿ.ಮೀ
ಮಲಪ್ರಭಾ ನದಿಯ ದಂಡೆಯಲ್ಲಿರುವ ಪಟ್ಟದಕಲ್ಲು ಬಾದಾಮಿ ಚಾಲುಕ್ಯರ ಕಾಲಕ್ಕೂ ಮೊದಲೇ ಪ್ರಗತಿ ಹೊಂದಿದ ನಗರವಾಗಿತ್ತೆಂದು ಶಾಸನಗಳಿಂದ ತಿಳಿದು ಬರುತ್ತದೆ. ವಿಶ್ವವಿಖ್ಯಾತ ಭೂಗೋಳ ಶಾಸ್ತ್ರಜ್ಞ ಟಾಲೆಮಿಯು (ಕ್ರಿ.ಶ. ೧೫೦) ಈ ಊರನ್ನು “ಪೆಟ್ರಗಲ್” ಎಂದು ದಾಖಲಿಸಿರುವನು. ಕವಿರಾಜಮಾರ್ಗ ಕೃತಿಯಲ್ಲಿ ಹೆಸರಿಸಿರುವ ತಿರುಳ್ಗನ್ನಡ ಪಟ್ಟಣಗಳ ಹೆಸರುಗಳಲ್ಲಿ “ಪಟ್ಟದಕಲ್ಲು” ಕೂಡ ಒಂದಾಗಿದೆ. ಕ್ರಿ.ಶ. ೧೧೬೨ರ ಶಾಸನದಲ್ಲಿ ಇದನ್ನು ಕಿಸುವೊಳಲ್ ಅಂದರೆ ಕೆಂಪು ಪಟ್ಟಣ ಅಥವಾಸ ರಕ್ತಪುರ ಎಂದು ಉಲ್ಲೇಖಿಸಲಾಗಿದೆ. ಈ ಪ್ರದೇಶವು ಕೆಂಪು ಮಣ್ಣಿನಿಂದ ಕೂಡಿರುವುದರಿಂದ ಈ ಹೆಸರು ಬಂದಿರುವ ಸಾಧ್ಯತೆ ಇದೆ. ಸಂಗಮೇಶ್ವರ (ವಿಜಯೇಶ್ವರ) ದೇವಾಲಯದಲ್ಲಿರುವ ಶಾಸನದಲ್ಲಿ ಕಿಸುವೊಳಲ್‌ನ್ನು ದಕ್ಷಿಣ ಭಾರತದ ಕಾಶಿ ಎಂದು ಕರೆಯಲಾಗಿದೆ.
 
ವಿರೂಪಾಕ್ಷ ದೇವಾಲಯ

ಈ ದೇವಾಲಯವು ಪೂರ್ವಾಭಿಮುಖವಾಗಿದೆ. ಇದನ್ನು “ಲೋಕೇಶ್ವರ ದೇವಾಲಯ” ಎಂದೂ ಕರೆಯಲಾಗಿದೆ. ಎರಡನೇ ವಿಕ್ರಮಾದಿತ್ಯನ ರಾಣಿ ಲೋಕಮಹಾದೇವಿಯು ಈ ದೇವಾಲಯದ ಶಿವಲಿಂಗವನ್ನು ಪ್ರತಿಷ್ಠಾಪಿಸಿದ ಕಾರಣದಿಂದಲೂ ಈ ಹೆಸರು ಬಂದಿದೆ. ಈ ದೇವಾಲಯದ ಮಾದರಿಯನ್ನೇ ಅನುಸರಿಸಿ ೧ನೇ ಕೃಷ್ಣನು ಎಲ್ಲೋರಾದ ಕೈಲಾಸ ದೇವಾಲಯ ನಿರ್ಮಿಸಿರಬಹುದೆಂದು ವಿದ್ವಾಂಸರ ಅಭಿಪ್ರಾಯ.
ಈ ದೇವಾಲಯವನ್ನು ಕ್ರಿ.ಶ. ೭೪೦ ರಲ್ಲಿ ದ್ರಾವಿಡ ಕಲಾ ಶೈಲಿಯಲ್ಲಿ ರೂಪಿಸಲಾಗಿದೆ. ಪ್ರವೇಶ ಮಂಟಪದ ಕಂಬಗಳಲ್ಲಿ ಪೌರಾಣಿಕ ಕಥೆಗಳು ದೃಶ್ಯಾವಳಿ, ರಾಮಾಯಣದ ದೃಶ್ಯಗಳ ಶಿಲ್ಪಗಳಿವೆ. ನವನಗರದಲ್ಲಿ ಎತ್ತರವಾದ ಬೃಹದಾಕಾರದ ೧೮ ಕಂಬಗಳಿದ್ದು, ಇವುಗಳ ಮೇಲೆ ಹೂ ಬಳ್ಳಿಗಳು, ರಾಮಾಯಣ, ಮಹಾಭಾರತ, ಭಾಗವತ, ಪಂಚತಂತ್ರ ಕಥೆಗಳನ್ನು ಪ್ರತಿನಿಧಿಸುವ ಸುಂದರ ಉಬ್ಬು ಶಿಲ್ಪಗಳಿವೆ. ಮೊದಲ ಸ್ಥಂಬದಲ್ಲಿ ಅಹಲ್ಯೆ, ಇಂದ್ರ, ತಿಲೋತ್ತಮೆ, ಆನೆಯ ಶಿಲ್ಪಗಳಿವೆ. ೩ನೇ ಕಂಬದಲ್ಲಿ ಶರಪಂಜರದ ಮೇಲೆ ಮಲಗಿದ ಭೀಷ್ಮ, ಕೌರವರ ಗೋಗ್ರಹಣದ ಉಬ್ಬು ಶಿಲ್ಪಗಳಿಗೆ. ೪ನೇ ಕಂಬದಲ್ಲಿ ಸಮುದ್ರ ಮಥನವಿದೆ. ಗರ್ಭಗೃಹದಲ್ಲಿರುವ ಬಾಣಲಿಂಗವು ಇಂದಿಗೂ ಪೂಜಿಸಲ್ಪಡುತ್ತಿರುವುದು ವಿಶೇಷ. ಪಟ್ಟದಕಲ್ಲಿನ ಎಲ್ಲ ದೇವಾಲಯಗಳಿಗಿಂತಲೂ ಕಲಾಪರಿಪೂರ್ಣತೆ ಸಾಧಿಸಿದ ದೇವಾಲಯ ಇದಾಗಿದೆ.

ಈ ದೇವಾಲಯದ ಕಟ್ಟಡದ ಎದುರಿಗೆ ಪ್ರತ್ಯೇಕ ಮಂಟಪದಲ್ಲಿ ನಂದಿಯನ್ನು ಇತಿಸಲಾಗಿದೆ. ಮಂಟಪದ ಹೊರಗೋಡೆಗಳ ಮೇಲೆ ಗಂಧರ್ವ ದಂಪತಿಗಳು, ಕಮಲದ ಹೂ ಹಿಡಿದಿರುವ ಸ್ತ್ರೀ, ಮೊದಲಾದ ಆಕಷ್ಟಕ ಶಿಲ್ಪಗಳಿವೆ. ಮಂಟಪದ ಮಧ್ಯದಲ್ಲಿ ಕುಳೀತಿರುವ ನಂದಿಯು ೮ ಅಡಿ ಎತ್ತರವಿದ್ದು, ೨೫ ಅಡಿ ಉದ್ದ ಮತ್ತು ೨೫ ಅಡಿ ಅಗಲವಿದೆ. ಏಕಶಿಲಾ ನಂದಿ ಕೃತಿಯಾಗಿರುವ ಇದು ಆಕರ್ಷಕ ಹಾಗೂ ವಿಶಿಷ್ಠವಾಗಿದೆ.
 
ಮಲ್ಲಿಕಾರ್ಜುನ ದೇವಾಲಯ

ಪಟ್ಟದಕಲ್ಲಿನ ಇನ್ನೊಂದು ಪ್ರಮುಖ ದೇವಾಲಯ ಇದಾಗಿದೆ. ಶಾಸನಗಳಲ್ಲಿ ಉಲ್ಲೇಖಿತವಾಗಿರುವ ತ್ರೈಲೋಕೇಶ್ವರ ದೇವಾಲಯ ಇದಾಗಿದೆ. ಇದನ್ನು ಲೋಕವಾದೇವಿಯ ತಂಗಿಯಾದ ತ್ರೈಲೋಕ ಮಹಾದೇವಿಯು ಕ್ರಿ.ಶ. ೭೪೦ ರಲ್ಲಿ ನಿರ್ಮಿಸಿದಳೆಂದು ತಿಳಿದು ಬರುತ್ತದೆ. ವಿರೂಪಾಕ್ಷ ದೇವಾಲಯದಲ್ಲಿರುವ ರಾಮಾಯಣ, ಮಹಾಭಾರತ, ಕಥನ ದೃಷ್ಯಗಳೇ ಇಲ್ಲಿಯೂ ಪುನರಾವರ್ತನೆಗೊಂಡಿವೆ. ಪೂರ್ವಾಭಿಮುಖವಾಗಿರುವ ಈ ದೇವಾಲಯಕ್ಕೆ ಉತ್ತರ, ದಕ್ಷಿಣಕ್ಕೂ ದ್ವಾರಗಳಿವೆ. ಮುಖ್ಯ ಮಂಟಪದ ಸ್ತಂಭದಲ್ಲಿ ಹಿರಣ್ಯಕಶಿಪುವನ್ನು ಸಂಹಾರ ಮಾಡುತ್ತಿರುವ ನರಸಿಂಹನ ಶಿಲ್ಪ ಪರಿಣಾಮಕಾರಿಯಾಗಿದೆ. ನವರಂಗದಲ್ಲಿರುವ ೧೮ ಕಂಭಗಳ ಮೇಲೆ ರಾಮಾಯಣ ಮಹಾಭಾರತ ಹಾಗೂ ಅಂದಿನ ಸಾಮಾಜಿಕ ಸ್ಥಿತಿ ಚಿತ್ರಿಸುವ ಶಿಲ್ಪಗಳಿವೆ. ವಿಧ ವಿಧವಾದ ಆಭರಣಗಳನ್ನು ಹಾಕಿಕೊಂಡಿರುವ ವೈವಿಧ್ಯಮಯ ಕೇಶಾಲಂಕಾರದಿಂದ ಅಲಂಕೃತವಾಗಿರುವ ಅನೇಕ ದಂಪತಿಗಳ ಶಿಲ್ಪಗಳು ಇಲ್ಲಿವೆ. ಇದು ವಿನ್ಯಾಸ ವಾಸ್ತು ಮತ್ತು ಶಿಲ್ಪಗಳಲ್ಲಿ ವಿರೂಪಾಕ್ಷ ದೇವಾಲಯವನ್ನು ಹೋಲುತ್ತದೆಯಾದರೂ ಗಾತ್ರದಲ್ಲಿ ಸಣ್ಣದು.
 
ಸಂಗಮೇಶ್ವರ ದೇವಾಲಯ
ಪಟ್ಟದಕಲ್ಲಿನಲ್ಲಿರುವ ದೇವಾಲಯಗಳಲ್ಲಿ ಬಹುಶಃ ಅತ್ಯಂತ ಪ್ರಾಚೀನವಾದದ್ದು, ದ್ರಾವಿಡ ಶೈಲಿಯಲ್ಲಿದೆ. ಇದರ ಹೊರಗೋಡೆಗಳಲ್ಲಿ ಉಗ್ರ ನರಸಿಂಹ, ನಟರಾಜ ಶಿಲ್ಪಗಳನ್ನು ಹೊಂದಿದ ಜಾಲಂದ್ರವಿದೆ. ನವರಂಗದಲ್ಲಿ ನಾಲ್ಕು ಸಾಲುಗಳ ೨೦ ಕಂಭಗಳಿವೆ. ಕ್ರಿ.ಶ. ೧೧೬೨ ರ ಶಾಸನವೊಂದರ ಪ್ರಕಾರ ಈ ದೇವಾಲಯವನ್ನು ಚಾಲುಕ್ಯ ರಾಜ ವಿಜಯಾದಿತ್ಯನು ವಿಜಯೇಶ್ವರ ಎಂಬ ಹೆಸರಿನಲ್ಲಿ ನಿರ್ಮಿಸಿದನು.
ಪಟ್ಟದಕಲ್ಲಿನಲ್ಲಿ ಗಳಗನಾಥ, ಕಾಶಿ ವಿಶ್ವೇಶ್ವರ, ಚಂದ್ರಶೇಖರ, ಜಂಬುಲಿಂಗ, ಕಾಡಸಿದ್ದೇಶ್ವರ ಮೊದಲಾದ ಹಲವಾರು ಗುಡಿಗಳಿವೆ.
ಜಮಖಂಡಿ ತಾಲೂಕ
ದೂರ: 
ತಾಲೂಕಿನಿಂದ : ೪ ಕಿ.ಮೀ.
ಜಿಲ್ಲೆಯಿಂದ: ೭೯ ಕಿ.ಮೀ.
ಜಮಖಂಡಿ
ಜಮಖಂಡಿ ಅರಮನೆಯನ್ನು ೧೮೫೩ ರಲ್ಲಿ ಅಧಿಕಾರಕ್ಕೆ ಬಂದ ರಾಮಚಂದ್ರರಾವ್‌ ಅಪ್ಪಾಸಾಹೇಬ ಪಟವರ್ಧನನು ಕಟ್ಟಿಸಿದನು.

ಈ ಕಟ್ಟಡವನ್ನು ಉತ್ತಮ ವಾಸ್ತುಶಿಲ್ಪದ ಪ್ರತೀಕವಾಗಿ ಆಧುನಿಕ ತಂತ್ರಜ್ಞಾನವನ್ನು ಉಪಯೋಗಿಸಿಕೊಂಡು ಸುಮಾರು ೨೦೦ ಎಕರೆ ವಿಶಾಲವಾದ ಎತ್ತರವಾದ ಪ್ರದೇಶದಲ್ಲಿ ನಿರ್ಮಿಸಲಾಗಿದೆ. ಈ ಅರಮನೆಯು ಇಂಡೋಸಾರ್ಸೆನಿಕ್ ಶೈಲಿಯಲ್ಲಿ ನಿರ್ಮಿತವಾಗಿದ್ದು, ಮುಂಭಾಗದ ಮೂಲೆಯಲ್ಲಿ ಎತ್ತರವಾದ ಮಿನಾರ ಆಕಾರದ ಗೋಪುರವಿದ್ದು, ಮಧ್ಯದಲ್ಲಿ ಗಡಿಯಾರ ಸಹಿತ ಗೋಪುರವನ್ನು ರಚಿಸಲಾಗಿದೆ. ಎರಡು ಅಂತಸ್ತಿನ ಈ ಕಟ್ಟಡವು ಕೆಳಗೆ ವಿಶಾಲವಾದ  ಮೊಗಸಾಲೆ ಪಡಸಾಲೆ ಹಾಗೂ ವರಾಂಡಗಳನ್ನು ಹೊಂದಿದ್ದು ಗಾರೆಯಿಂದ ಆಕರ್ಷಕವಾಗಿ ನಿರ್ಮಿಸಲಾಗಿದೆ. ನೆಲಕ್ಕೆ ವಿದೇಶದಿಂದ ತರಿಸಲಾದ ಹೊಳಪು ಬಿಲ್ಲೆಗಳಿಂದ ಅಲಂಕಾರ ಮಾಡಲಾಗಿದೆ. ಮಧ್ಯದ ಬೃಹತ್ ಕಟ್ಟಡದ ಮಧ್ಯದಲ್ಲಿರುವ ನೀರಿನ ಕೊಳ ತೆರೆದ ತೊಟ್ಟಿಯ ಆಕಾರದಲ್ಲಿದೆ. ಮೇಲ್ಭಾಗದ ಕೊಠಡಿಗಳು ರಾಜನ ವ್ಯಕ್ತಿಯಂತೆ ಜೀವನಕ್ಕೆ ಸಂಬಂಧಿಸಿದ್ದು ಗೋಡೆಗಳಿಗೆ ಬಣ್ಣದ ಚಿತ್ತಾರದ ಹೂಬಳ್ಳಿಗಳ ಅಲಂಕಾರವಿದೆ. ಈ ಅರಮನೆಯು ಖಾಸಗಿ ಆಸ್ತಿಯಾಗಿದ್ದು ಸಂರಕ್ಷಣೆಯಿಲ್ಲದೇ ಸೊರಗುತ್ತಿದೆ.
 
ಸಮೀರವಾಡಿ ಸಕ್ಕರೆ ಕಾರ್ಖಾನೆ ಮುಧೋಳ
ದೂರ:
ತಾಲೂಕಿನಿಂದ: ೨೮ ಕಿ.ಮೀ.
ಜಿಲ್ಲೆಯಿಂದ: ೮೮ ಕಿ.ಮೀ.

 ಸಮೀರವಾಡಿ ಸಕ್ಕರೆಯ ಗ್ರಾಮವಾಗಿದೆ. ಸಮೀರ ಎಂಬುದು ವಾಚಕನಾಮ, ವಾಡಿ ಎಂದರೆ ಪ್ರದೇಶ ಎಂಬರ್ಥ. ಅದರ ಬಳಿ ಸೋಮಯ್ಯ ಎಂಬ ಖ್ಯಾತ ಉದ್ಯಮಿ ಸ್ಥಾಪಿಸಿದ ಗೋದಾವರಿ ಸಕ್ಕರೆ ಕಾರ್ಖಾನೆ ಪ್ರದೇಶಕ್ಕೆ ಸಮೀರವಾಡಿ ಎಂದು ನಾಮಕರಣ ಮಾಡಲಾಗಿದ್ದು, ಕೂಡ ಅರ್ಥಪೂರ್ಣವಾಗಿದೆ. ದೇಶದ ಬಹುದೊಡ್ಡ ಸಕ್ಕರೆ ಕಾರಖಾನೆಗಳಲ್ಲಿ ಇದು ಒಂದಾಗಿದೆ. ಮುಧೋಳದಲ್ಲಿ ೩ ಸಕ್ಕರೆ ಕಾರಖಾನೆಗಳು ೧ ಸಿಮೆಂಟ್ ಕಾರಖಾನೆ ಇದ್ದು, ಕೃಷಿ ಅಭಿವೃದ್ಧಿಯನ್ನು ಹಾಗೂ ಡೋಲೋಮೈಟಿಕ್ ಎಂಬ ಸುಣ್ಣದ ಕಲ್ಲು ಸಿಗುವುದರಿಂದ ಸಿಮೆಂಟ್ ಉದ್ಯಮಕ್ಕೆ ಬೇಕಾಗುವ ಸಂಪನ್ಮೂಲ ಕುರಿತು ತಿಳಿಸುತ್ತದೆ. ಒಟ್ಟಾರೆಯಾಗಿ ಸಕ್ಕರೆ ನಾಡು, ಸುಣ್ಣದ ಬೀಡು ಎಂದು ಹೇಳಬಹುದಾಗಿದೆ.
ಗೋದಾವರಿ ಶುಗರ್‌ ಮಿಲ್ಸ್‌ ಲಿಮಿಟೆಡ್‌ನ ಸಕ್ಕರೆ ಕಾರ್ಖಾನೆಗೆ ಸಮೀರವಾಡಿ ಸಕ್ಕರೆ ಕಾರ್ಖಾನೆ ಎಂದೂ ಹೆಸರಿದೆ. ಈ ಕಾರ್ಖಾನೆ ಸಮೀರವಾಡಿಯ ಸಮೀಪ ಇರುವುದರಿಂದಲೂ ಹೀಗೆ ಕರೆಯುತ್ತಾರೆ. ೧೯೭೨ ರಲ್ಲಿ ಸ್ಥಾಪನೆಯಾದ ಈ ಕಾರ್ಖಾನೆಗೆ ಬಾಗಲಕೋಟೆ, ಬಿಜಾಪೂರ ಹಾಗೂ ಬೆಳಗಾವಿ ಜಿಲ್ಲೆಯ ರೈತರು ಕಬ್ಬು ಸರಬರಾಜು ಮಾಡುತ್ತಾರೆ. ೧೯೯೬-೯೭ ರ ಅಂಕಿ ಅಂಶಗಳ ಪ್ರಕಾರ ಈ ಕಾರ್ಖಾನೆ ೧.೩೭ ಲಕ್ಷ ಮೆಟ್ರಿಕ್ ಟನ್‌ ಸಕ್ಕರೆ ಉತ್ಪಾದಿಸಿತ್ತು, ಗೋದಾವರಿ ಶುಗರ್‌ ಮಿಲ್ಸ್‌ನ ಉತ್ಪಾದನಾ ಸಾಮರ್ಥ್ಯ ೬೦೦೦ ಟಿ.ಸಿ.ಡಿ. ಆಗಿದೆ. ೧೯೯೭ ರಲ್ಲಿಯೇ ಈ ಕಾರ್ಖಾನೆ ೯೨೨ ಜನ ಉದ್ಯೋಗ ನೀಡಿದ್ದು ಈಗ ಇದು ಹೆಚ್ಚಾಗಿರುವ ಸಾಧ್ಯತೆ ಇದೆ.
 
ಸೌರಗ್ರಾಮ ತಮದಡ್ಡಿ
ದೂರ:
ತಾಲೂಕಿನಿಂದ: ೩೫ ಕಿ.ಮೀ.
ಜಿಲ್ಲೆಯಿಂದ: ೧೧೦ ಕಿ.ಮೀ.

 ಜಮಖಂಡಿ ತಾಲೂಕಿನ ಮುಳುಗಡೆ ಗ್ರಾಮವೆಂದೇ ಬಿಂಬಿತವಾಗಿರುವ ಇಲ್ಲಿಗೆ ಸಮೀಪದ ಕೃಷ್ಣೆಯ ತಟದಲ್ಲಿರುವ ತಮದಡ್ಡಿ ಇದೀಗ ಸೌರಗ್ರಾಮವಾಗಿ ಹೊರಹೊಮ್ಮಿದೆ. ಇದರ ಹಿಂದಿನ ಶಕ್ತಿಯಾಗಿ ಸ್ಥಳೀಯ ಸಿಂಡಿಕೇಟ್ ಬ್ಯಾಂಕ್ ಪಟ್ಟ ಶ್ರಮ ಕಾರಣವೆನ್ನಬಹುದು. ತಮದಡ್ಡಿ ಗ್ರಾಮದಲ್ಲಿ ಖಾಲಾ ವಿದ್ಯಾರ್ಥಿ/ನಿಯರು ಸೋಲಾರದೀಪಗಳ ಬೆಳಕಿನಲ್ಲಿ ಅಭ್ಯಾಸ ಕೈಗೊಂಡ ತುಂಬ ಸಂತಸ, ಹರ್ಷ ವ್ಯಕ್ತಪಡಿಸುತ್ತಿದ್ದಾರೆ. ಈ ಗ್ರಾಮದ ಮಹಿಳೆಯರು ಸೋಲಾರ್ ದೀಪಗಳ ಮಹತ್ವ ಅರಿತು ಇನ್ನಿತರರಿಗೆ ತಮ್ಮ ಬಂಧುಗಳಿಗೆ ಅಳವಡಿಸಿಕೊಳ್ಳಲು ತಿಳಿ ಹೇಳುತ್ತಿದ್ದಾರೆ.
 
***** ಶುಭ ಪ್ರವಾಸ ನಿಮ್ಮದಾಗಲಿ  *****
ಬೀಳಗಿ ತಾಲೂಕು
ಬೀಳಗಿ ಆರು ಯಾತದ ಭಾವಿ
ದೂರ:
ತಾಲೂಕಿನಿಂದ : ೦ ಕಿ.ಮೀ
ಜಿಲ್ಲೆಯಿಂದ : ೩೦ ಕಿ.ಮೀ.

ಆರು ಯಾತದ ಬಾವಿಯ ಗೋಡೆಯ ಮೇಲೆ ಮದ್ದಾನೆಯೊಂದಿಗೆ ಸೆಣಸಾಡುತ್ತಿರುವ ಮಲ್ಲನ ಚಿತ್ರವನ್ನು ಇಲ್ಲಿ ಕೆತ್ತಲಾಗಿದೆ. ಒಟ್ಟಾರೆ ಇದೊಂದು ವಾಸ್ತುಶಿಲ್ಪ ಪ್ರಪಂಚಕ್ಕೆ ಅಪೂರ್ವ ಕಾಣಿಕೆಯಾಗಿದ್ದು, ಗುಡ್ಡಾಪೂರ ದಾನಮ್ಮ ಚಲನಚಿತ್ರದ ಚಿತ್ರೀಕರಣವು ಕೂಡಾ ಇಲ್ಲಿ ಆಗಿರುವುದು ಸ್ಮರಣೀಯ. ಇಂತಹ ಒಂದು ಅಭೂತಪೂರ್ವವಾದ ಕೊಡುಗೆಯನ್ನು ಪೋಷಿಸಬೇಕಾದದ್ದು ಸರ್ಕಾರ ಹಾಗೂ ಪ್ರಾಚ್ಯವಸ್ತು ಸಂಶೋಧನಾ ಇಲಾಖೆಯ ಆದ್ಯ ಕರ್ತವ್ಯವೆಂದು ಹೇಳಬಹುದು. ಅಷ್ಟೇ ಸಾರ್ವಜನಿಕರದ್ದು ಕೂಡಾ.
ಇದೇ ಬೀಳಗಿಯಲ್ಲಿಯೇ ಇನ್ನೂ ರಾಯರ ಬಾವಿ, ಸುರಳಿ ಬಾವಿ (ಸೂಳಿ ಬಾವಿ)ಗಳು ಕೂಡಾ ನೋಡುವಂತಹ ಸ್ಥಳಗಳಾಗಿವೆ. ಕ್ರಿ.ಶ. ೧೬೦೫ ರಲ್ಲಿ ೨ನೇ ಇಬ್ರಾಹಿಂ ಆದಿಲ್‌ಶಾಹನ ಮಂತ್ರಿಯಾಗಿದ್ದ ಯಾಕುತ್ ಖಾನನ ಕೈ ಕೆಳಗಿನ ಅಧಿಕಾರಿ ಖಂಡೇರಾವ್ ಪಂಡಿತ ಎಂಬುವನು.
 
ಬೀಳಗಿಯ ಶ್ರೀ ಸಿದ್ದೇಶ್ವರ ಕೊಳ್ಳ
ದೂರ:
ತಾಲೂಕಿನಿಂದ: ೧.೫ ಕಿ.ಮೀ
ಜಿಲ್ಲೆಯಿಂದ : ೩೧.೫ ಕಿ.ಮೀ.

ಬೀಳಗಿ ಊರಿನಿಂದ ೧.೫ ಕಿ.ಮೀ. ಅಂತರದಲ್ಲಿ ಕಣಿವೆಯ ನಡುವೆ ಪ್ರಶಾಂತ ವಾತಾವರಣದಲ್ಲಿ ಶ್ರೀ ಸಿದ್ದೇಶ್ವರ ಕ್ಷೇತ್ರವಿದೆ. ಮರಾಠಿ ಲಿಪಿಯ ಶಾಸನ ಒಂದರ ಪ್ರಕಾರ ೧೬೧೫ ರಲ್ಲಿ ಚಾಲುಕ್ಯ ಶೈಲಿಯಲ್ಲಿ ಈ ದೇವಾಲಯವನ್ನು ನಿರ್ಮಿಸಲಾಗಿದೆ. ಮಳೆಗಾಲದಲ್ಲಿ ಜುಳು ಜುಳು ಹರಿಯುವ ನೀರು, ಹಳ್ಳ ಗುಡ್ಡಗಳಿಗೆ ಹೊದಿಸಿದ ಹಚ್ಚು ಹಸಿರು ನಡುವೆ ಹೆಬ್ಬಂಡೆಗಲ್ಲುಗಳು ಅಂತೂ ನೋಟಕ್ಕೆ ಒಂದು ರಮಣೀಯ ಸ್ಥಳ. ಉಳಿವಿಗೆ ಹೋಗುವ ಮಾರ್ಗದಲ್ಲಿ ಶರಣ ಶ್ರೀ ಸಿದ್ಧರಾಮೇಶ್ವರು ಕೆಲಕಾಲ ಇಲ್ಲಿ ತಂಗಿದ್ದನೆಂದು ಹೇಳಲಾಗುತ್ತದೆ. ದೇವಾಲಯದ ಅಕ್ಕ ಪಕ್ಕದಲ್ಲಿ ಪಾರ್ವತಿ, ವೀರಭದ್ರ ಗುಡಿಗಳು, ಬಲ ಭಾಗದಲ್ಲಿ ಹಲವಾರು ಲಿಂಗಗಳ ಗುಡಿ, ಲಜ್ಜಿಗೌರಿ ಮೂರ್ತಿ ಮುಂತಾದ ಪ್ರಾಚೀನ ಶಿಲ್ಪ ಕಲಾಕೃತಗಳು ಇಲ್ಲಿವೆ. ಈ ದೇವಾಲಯದ ದ್ವಾರದ ಬಾಗಿಲನ್ನು ಕ್ರಿ.ಶ. ೧೬೯೫-೯೬ ರಲ್ಲಿ ಹೈದರ ಖಾನನ ಅಧಿಕಾರಿ ಖಂಡೇರಾವ್ ತಿಮ್ಮಾಜಿ ಅವರು ಕಟ್ಟಿಸಿದರೆಂದು ಗುಡಿಯ ಪಾವಟಿಗೆಯ ಮೇಲಿರುವ ಮರಾಠಿ ಶಾಸನದಿಂದ ತಿಳಿಯುತ್ತದೆ. ದೇವಾಲಯದ ಹೊರಗೆ ಗುಡ್ಡದ ಮೇಲಿರುವ ದೀಪ ಸ್ಥಂಭವನ್ನು ಕ್ರಿ.ಶ. ೧೫೮೯ ರಲ್ಲಿ ಖಂಡೇರಾವ್ ತಿಮ್ಮಾಜಿಯೆ ಕಟ್ಟಿಸಿದನೆಂದು ದಾಖಲೆ ಇದೆ. ಈ ದೀಪ ಸ್ಥಂಭವು ಒಂದೇ ಕಲ್ಲಿನಲ್ಲಿದ್ದು ೧೨ ಮೀಟರ್ ಎತ್ತರವಾಗಿದೆ.
 
ಕೊರ್ತಿ ಕೊಲ್ಹಾರ ಸೇತುವೆ
ದೂರ:
ತಾಲೂಕಿನಿಂದ: ೨೦ ಕಿ.ಮೀ.
ಜಿಲ್ಲೆಯಿಂದ: ೭೦ ಕಿ.ಮೀ.

ರಾಷ್ಟ್ರೀಯ ಹೆದ್ದಾರಿ ೨೧೮ ಗುಂಟ ಬಿಜಾಪೂರಕ್ಕೆ ಹೋಗುವಾಗ ಬಾಗಲಕೋಟ ಜಿಲ್ಲೆಯ ಕೊರ್ತಿಯನ್ನು ಬಿಜಾಪೂರ ಜಿಲೆಲೆಯ ಕೋಲ್ಹಾರ ಗ್ರಾಮವನ್ನು ಜೋಡಿಸಬಲ್ಲ ದಕ್ಷಿಣ ಭಾರತದಲ್ಲಿಯೇ ಅತೀ ದೊಡ್ಡ ಸೇತುವೆಗಳ ಸಾಲಿನಲ್ಲೊಂದೆನಿಸಿಕೊಂಡಿರುವ ಕೊರ್ತಿ ಕೋಲ್ಹಾರ ಸೇತುವೆ ನೋಡುಗರನ್ನು ಬೆರಗುಗೊಳಿಸುತ್ತದೆ.
ಆಳರಸರ ಕಾಲದಲ್ಲಿ ಕಲಾದಗಿ ಜಿಲ್ಲಾ ಕೇಂದ್ರವಾಗಿದ್ದಾಗ ತಮ್ಮ ಸೇನೆಯ ಪ್ರಯಾಣದ ಅನುಕೂಲಕ್ಕಾಗಿ ೧೫೦ ವರ್ಷಗಳ ಹಿಂದೆ ಮೊದಲೊಂದು ಸೇತುವೆಯನ್ನು ನಿರ್ಮಿಸಲಾಗಿತ್ತು. ಈ ಸೇತುವೆಯನ್ನು ದಂಡಿನ (ದಂಡು, ಸೈನ್ಯ) ಸೇತುವೆ ಎಂದು ಕರೆಯಲಾಗುತ್ತಿತ್ತು. ಮಳೆಗಾಲದಲ್ಲಿ ಕೃಷ್ಣೆ ಅಬ್ಬರಿಸಿ ಬಂದಾಗ ಹಾಗೂ ಆಲಮಟ್ಟಿಯ ಹಿನ್ನೀರಿನಿಂದ ಈ ಸೇತುವೆ ನೀರಿನಲ್ಲಿ ಮುಳುಗಿದಾಗ ವರ್ಷದಲ್ಲಿ ೬ ತಿಂಗಳು ಹುಬ್ಬಳ್ಳಿ-ಬಾಗಲಕೋಟೆಯಿಂದ -ಬಿಜಾಪೂರ ಸೇರಲು ಆಗುತ್ತಿರಲಿಲ್ಲ. ಈ ಸಮಸ್ತೆಯ ಪರಿಹಾರಕ್ಕೆ ಈ ಭಾಗದ (ಬಿಜಾಪೂರ- ಬಾಗಲಕೋಟ) ಹಲವಾರು ಜನಪ್ರತಿನಿಧಿಗಳ ಹೋರಾಟದ ಫಲದಿಂದ ಸರ್ಕಾರ ಸಮುದ್ರ ಪಾತಳಿಯಿಂದ ೫೨೯ ಮೀಟರ್ ಎತ್ತರದಲ್ಲಿ ೧೮ ಕಿ.ಮೀ. ನಷ್ಟು ಉದ್ದದ ಬೃಹತ್ ಸೇತುವೆ ನಿರ್ಮಿಸಿ ಕೊರ್ತಿ ಕೊಲ್ಹಾರ ಗ್ರಾಮಗಳನ್ನು ದಾಖಲೆಯ ಪಟ್ಟಿಯಲ್ಲಿ ಸೇರಿಸಿದ್ದು ಶ್ಲಾಘನೀಯ.

ಮುಖ್ಯ ಸೇತುವೆಯ ಉದ್ದ ೩ ಕಿ.ಮೀ. ಉತ್ತರ ಭಾಗದ ೮ ಕಿ.ಮೀ. ಮಣ್ಣಿನ ಕೂಡು ರಸ್ತೆ ೭ ಕಿ.ಮೀ. ದಕ್ಷಿಣ ಭಾಗದ ಕೂಡು ರಸ್ತೆಗಳಿಂದೊಳಗೂಡಿದ ಈ ಸೇತುವೆ ೩ ಮೀಟರ್ ವ್ಯಾಸದ ಸುತ್ತಳತೆಯ ೨೫ ಮೀಟರನಷ್ಟು ಎತ್ತರದ ೭೬ ಕಂಬಗಳು, ೪೦ ಮೀಟರ್ ಉದ್ದದ ೭೫ ಅಂಕಣಗಳು ಈ ಸೇತುವೆಯನ್ನು ಹೊತ್ತುನಿಂತು ಒಗ್ಗಟ್ಟೆ ಬಲ ಎಂಬುದನ್ನು ಸಾಕ್ಷಿಕರಿಸಿವೆ. ಅಂದಾಜು ೧೦೦ ಕೋಟಿ ರೂಪಾಯಿ ವೆಚ್ಚದಲ್ಲಿ ನಿರ್ಮಾಣವಾಗಿರುವ ಈ ಸೇತುವೆಯ ಮೇಲಿಂದ ಹೋಗುವ ಸುತ್ತಲು ಕಣ್ಣು ತಿರುಗಿಸದಷ್ಟೂ ಜಲ ರಾಶಿಯ ಸೊಬಗು ನಮಗೆ ಸಮುದ್ರದಲ್ಲಿ ಪಯಣಿಸುವ ಅನುಭವ ನೀಡುತ್ತದೆ. ಕೊರ್ತಿ ದಾಟಿ ಕೋಲ್ಹಾರ ತಲುಪಿದರೆ ಸಾಕು ಕರ್ನಾಟಕದಲ್ಲಿಯೇ ಅತ್ಯಂತ ಕಡಿಮೆ ಬೆಲೆಯ ಅತ್ಯಂತ ಶ್ರೇಷ್ಠ ಕೆನೆ ಮೊಸರಿನ ಗಡಿಗೆಗಳು ಪ್ರವಾಸಿಗರನ್ನು ತಂಪುಗೊಳಿಸುತ್ತವೆ.
 
ಪುಣ್ಯ ಕ್ಷೇತ್ರ ಚಿಕ್ಕ ಸಂಗಮ
ದೂರ:
ತಾಲೂಕಿನಿಂದ: ೦ ಕಿ.ಮೀ.
ಜಿಲ್ಲೆಯಿಂದ: ೪೦ ಕಿ.ಮೀ.

ರಾಷ್ಟ್ರೀಯ ಹೆದ್ದಾರಿ ೨೧೮ ರಲ್ಲಿ ಸಿಗುವ ಬೀಳಗಿ ತಾಲೂಕಿನ ಬಾಡಗಂಡಿಯಿಂದ ಪೂರ್ವದಿಕ್ಕಿನಲ್ಲಿ ೧೦ ಕಿ.ಮೀ. ಅಂತರದಲ್ಲಿರುವ ಚಿಕ್ಕ ಸಂಗಮ ಕೃಷ್ಣೆ, ಘಟಪ್ರಭೆಯರ ಸಂಗಮ ಸ್ಥಾನ. ಇಲ್ಲಿ ಜಾತವೇದ ಮುನಿಗಳ ಗದ್ದುಗೆ ಇದ್ದು, ಬಸವಣ್ಣನವರು ಇಲ್ಲಿಯೇ ವಿದ್ಯಾಭ್ಯಾಸ ಮಾಡಿದರೆಂದು ಹೇಳಲಾಗುತ್ತದೆ. ಮೊದಲಿನ ಚಿಕ್ಕ ಸಂಗಮವು ಕೃಷ್ಣಾ ಮೇಲ್ದಂಡೆ ಯೋಜನೆಯ ಆಲಮಟ್ಟಿ ಆಣೆಕಟ್ಟಿನ ಹಿನ್ನೀರಿನಲ್ಲಿ ಮುಳುಗಿ ಹೋಗಿದ್ದರೂ ನೂತನವಾಗಿ ೮ ಎಕರೆ ಜಮೀನದಲ್ಲಿ ಅತ್ಯಂತಸ ಸುಂದರವಾಗಿ ನಿರ್ಮಾಣಗೊಂಡಿರುವ ಈ ಪುಣ್ಯ ಕ್ಷೇತ್ರವು ಸಸ್ಯಕಾಶಿ ಉದ್ಯಾನವನ, ಪಕ್ಷಿಧಾಮ, ದೋಣಿ ವಿಹಾರ ಮುಂತಾದವುಗಳಿಂದ ಪ್ರಸಿದ್ಧ ಪ್ರವಾಸಿ ತಾಣವಾಗಿ ಪರಿವರ್ತಿತಗೊಳ್ಳುತ್ತಿದೆ. ಸಧ್ಯ ಎತ್ತ ನೋಡಿದರತ್ತ ಕಣ್ಣಿಗೆ ಹಸಿರು ಹಬ್ಬ ಉಣಬಡಿಸಲಿರುವ ಈ ಕ್ಷೇತ್ರದಲ್ಲಿ ಅತ್ಯದ್ಭುತವಾಗಿ ವೈಷ್ಣವ ಶೈಲಿಯಲ್ಲಿ ನಿರ್ಮಿತವಾದ ದ್ವಾರ ಬಾಗಿಲಿನ ಗೋಪುರ. ಶೈವ ಶೈಲಿಯಲ್ಲಿ ನಿರ್ಮಿತವಾದ ಗರ್ಭಗುಡಿ, ಗ್ರೀಕ್ ಶೈಲಿಯಲ್ಲಿ ನಿರ್ಮಿತವಾದ ಉಪ ದೇಗುಲಗಳು ಪ್ರವಾಸಿಗರಲ್ಲಿ ಭಕ್ತಿಯ ಸೆಲೆಯನ್ನುಕ್ಕಿಸಿದರೆ, ಹಸಿರು ವನ, ಹಕ್ಕಿ ಪಕ್ಷಿಗಳಿಂದ ಆಚ್ಛಾದಿತವಾಗಿರುವ ಬೆಟ್ಟಗುಡ್ಡಗಳ ರಮಣೀಯ ದೃಶ್ಯವಂತೂ ಪ್ರವಾಸಿಗರನ್ನು ಕೈಬೀಸಿ ಕರೆಯುತ್ತದೆ. ಈ ದೃಷ್ಠಿ ಹಾಸಿದಷ್ಟೆಲ್ಲಾ ಕಣ್ಣಿಗೆ ಮುದವನ್ನುಂಟುಮಾಡುವ ಅಪಾರ ನೀಲ ಜಲರಾಶಿ ಮೀನು ಸಾಕಾಣಿಕೆಗೆ ಸಹಕಾರಿಯಾದರೆ ಅಲ್ಲಲ್ಲಿ ತಲೆಯತ್ತಿ ನಿಂತಿರುವ ನಡುಗಡ್ಡೆಗಳಂತೂ ವಿವಿಧ ಜಾತಿಯ ಪಕ್ಷಿಗಳ ತವರು ಮನೆಗಳಾಗಿವೆ. ಧಾರ್ಮಿಕ ಹಾಗೂ ಭಾವನಾತ್ಮಕ ಬೆಸುಗೆಯ ತಾಣವಾಗಿರುವ ಚಿಕ್ಕ ಸಂಗಮ ಇನ್ನೂ ಪೂರ್ಣ ಪ್ರಮಾಣದಲ್ಲಿ ಸಿದ್ಧಗೊಳ್ಳಲಿಕ್ಕೆ ಕೆಲವೇ ದಿನಗಳು ಬಾಕಿ.

ಇದೇ ದಾರಿಯಗುಂಟ ಹೋಗುವಾಗ ಬಾಡಗಂಡಿಯಿಂದ ಕೆಲವಾರು ಹೆಜ್ಜೆಗಳಲ್ಲಿಯೇ ನೋಡಲು ಅನುಕೂಲವಾಗಿರುವ ಬಾಡಗಂಡಿ ಶುಗರ್ಸ ಸಕ್ಕರೆ ಕಾರ್ಖಾನೆಯು ಕೂಡಾ ಪ್ರವಾಸಿಗರನ್ನು ಕೈ ಮಾಡಿ ಕರೆದು ಸಕ್ಕರೆ ತಯಾರಿಕೆಯ ವಿಧಾನದ ಸವಿಯನ್ನು ಉಣಬಡಿಸುತ್ತಿದೆ. ಮುಂದೆ ಸಾಗಿದರೆ ೨-೩ ಕಿ.ಮೀ. ಅಂತರದಲ್ಲಿ ಕಲ್ಯಾಣ ತೋಪಕಟ್ಟಿಯ, ಉಜೈನೀ ಪೀಠದ ಶಾಖಾ ಮಠ ಸುಕ್ಷೇತ್ರ ಗಿರಿಸಾಗರ ಕಲ್ಯಾಣ ಹಿರೇಮಠವು ಕೂಡಾ ಚಿಕ್ಕಸಂಗಮದ ದಾರಿಯ ಮಧ್ಯದಲ್ಲಿಯೇ ಭಕ್ತಿಯ ಸವಿಯನ್ನು ಬಡಿಸುತ್ತವೆ.
ಹುನಗುಂದ ತಾಲೂಕ
ಬಾಗಲಕೋಟ ಜಿಲ್ಲೆಯ ಹುನಗುಂದ ತಾಲೂಕು ಹಲವು ವೈಶಿಷ್ಟ್ಯತೆಯಿಂದ ಕೂಡಿದ ತಾಲೂಕು, ಸಮುದ್ರ ಮಟ್ಟದಿಂದ ೪೫೦-೮೦೦ ಮೀಟರ್ ಎತ್ತರವಿರುವ ಈ ತಾಲೂಕಿನ ಒಟ್ಟು ವಿಸ್ತೀರ್ಣ ೧೩೫೪.೨೨ ಹೆಕ್ಟರ್‌ಗಳು.  ಒಣಬೇಸಾಯ ಕೃಷಿ ಪ್ರಧಾನವಾದ ಈ ತಾಲೂಕು ಆರ್ಥಿಕವಾಗಿ ಅಷ್ಟೇನೂ ಶ್ರೀಮಂತವಾಗಿರದಿದ್ದರೂ ಐತಿಹಾಸಿಕ ಸಾಂಸ್ಕೃತಿಕವಾಗಿ ತುಂಬ ಶ್ರೀಮಂತವಾದ ತಾಲೂಕಾಗಿದೆ.
“ದೇವಾಲಯಗಳ ವಾಸ್ತುಶಿಲ್ಪದ ತೊಟ್ಟಿಲು” ಎಂದು ಕರೆಸಿಕೊಂಡ ಐಹೊಳೆ, ಕ್ರಾಂತಿಯೋಗಿ ಬಸವಣ್ಣನವರ ವಿದ್ಯಾಭೂಮಿ ಮತ್ತು ಐಕ್ಯಸ್ಥಳ ಕೂಡಲಸಂಗಮ, ಇಲಕಲ್ಲಿನ ಮಠ, ದರ್ಗಾ, ಕೋಡಿಹಾಳ ಕೌದಿ, ಅರಸಿಬೀದಿ ಜಿನಾಲಯ, ಹುನಗುಂದದ ಒಡ್ಡು, ಕರಡಿ ಬಸವಣ್ಣ, ಚರ್ಚ್‌, ಕಮತಗಿಯ ರೇಷ್ಮೆ ಪಟಗ ಕೌಜಗನೂರಿನ ಮುಸಿನಾಯಿ, ದಮ್ಮೂರ ಕೆರೆ, ಸಿದ್ದನಕೊಳ್ಳ ಎಲ್ಲವೂ ತಾಲೂಕಿನ ಹಿರಿಮೆಗೆ ಸಾಕ್ಷಿಯಾಗಿವೆ.
 
ಐಹೊಳೆ
ದೂರ:
ತಾಲೂಕಿನಿಂದ: ೨೦ ಕಿ.ಮೀ.
ಜಿಲ್ಲೆಯಿಂದ : ೫೦ ಕಿ.ಮೀ.

ಹುನಗುಂದದಿಂದ ೨೬ ಕಿ.ಮೀ. ದೂರವಿದೆ. ಶಾಸನಗಳಲ್ಲಿ ಇದರ ಹೆಸರು ಐಹೊಳೆ ಹಾಗೂ ಆರ್ಯಪುರ. ೭ನೇ ಶತಮಾನದಲ್ಲಿಯೇ ಪ್ರಸಿದ್ಧ ಕಲಾಕೇಂದ್ರ ಕರ್ನಾಟಕದ ಪ್ರಾಚೀನ ದುರ್ಗಗಳಲ್ಲಿ ಐಹೊಳೆ ಕೋಟೆಯೂ ಒಂದಾಗಿದೆ. ಕ್ರಿ.ಶ. ೬ನೇ ಶತಮಾನದ ಕೋಟೆಯಿದು. ಐಹೊಳೆಯ ಮೇಗುತಿಯ ದೇವಾಲಯದ ಪೂರ್ವದ ಗುಡ್ಡದ ಮೇಲೆ ೩ನೇ ಶತಮಾನದ ಶಿಲಾಗೋರಿಗಳಿವೆ.
 
ದುರ್ಗಾ ದೇವಾಲಯ

ಈ ದೇವಾಲಯವು ರಚನೆಯಲ್ಲಿ ಕಾರ್ಲೆ ಭಾಷಿಜಾ ಮೊದಲಾದ ಸ್ಥಳಗಳಲ್ಲಿರುವ ಬೌದ್ಧ ಚೈತ್ಯಾಲಯವನ್ನು ಹೋಲುತ್ತದೆ. ಗರ್ಭಗೃಹವು ಗಜಪೃಷ್ಠಾಕಾರ ಅಥವಾ ಅರ್ಥವೃತ್ತಾಕಾರವಾಗಿದೆ. ಗರ್ಭಗೃಹದ ಮೇಲೆ ರೇಖಾನಾಗರ ಪ್ರವಾಸದ ಶಿಖರವಿದೆ. ಇದನ್ನು ದುರ್ಗಾದೇವಾಲಯವೆಂದು ಕರೆಯಲಾಗಿದ್ದರೂ ಇದು ದುರ್ಗೆಯ ಗುಡಿಯಾಗಿರದೇ ದುರ್ಗದಲ್ಲಿರುವ ಗುಡಿಯೆಂದು ಕರೆದಿರಬಹುದು. ಈ ದೇವಾಲಯದ ಸ್ತಂಭದ ಮೇಲಿರುವ ಉಬ್ಬು ಶಿಲ್ಪಗಳು ಅಂದಿನ ಕಾಲದ ಸಾಮಾಜಿಕ ಜೀವನವನ್ನು ಅತ್ಯಂತ ಪರಿಣಾಮಕಾರಿಯಾಗಿ ಅಭಿವ್ಯಕ್ತಿಗೊಳಿಸಿವೆ. ಈ ದೇವಾಲಯದಲ್ಲಿಯೇ ಹಲವಾರು ಶಾಸನಗಳು ಹಾಗೂ ಅದರಲ್ಲಿ ಕೆಲವು ಶಿಲ್ಪಿಗಳ (ಶ್ರೀ ಬಸವಯ್ಯನ್, ಕಿಸುವೊಳಲಚಟ್ಟ, ಶ್ರೀ ಸಕೀನ್ದ್ರ) ಹೆಸರುಗಳಿವೆ. ರಾಮಾಯಣಕ್ಕೆ ಸಂಬಂಧಿಸಿದ ಹಲವಾರು ದೃಷ್ಯ ಚಿತ್ರಗಳು ಇಲ್ಲಿವೆ. ಈ ದೃಷ್ಯಗಳ ಹತ್ತಿರ ವಿರುವ ಚಿಕ್ಕ ಶಾಸನದಿಂದ ಈ ಚಿತ್ರಗಳನ್ನು ಮುದ್ದಸಿಲಿ, ಪೆಂಡಿರನಾಗ ಎಂಬುವನು ಕೆತಿರುವನೆಂದು ತಿಳಿಸುವುದು. ನರಸಿಂಹ, ಅರ್ಥನಾರೀಶ್ವರ, ಉಗ್ರನರಸಿಂಹ, ದೃಷಭವಾಹನ, ಶಿವ, ವಿಷ್ಣು, ವರಾಹ, ಮಹಿಷಾಸುರ ಮರ್ಧಿನಿ, ಹರಿಹರ ಮೊದಲಾದ ಶಿಲ್ಪಗಳಿಂದ ಈ ದೇವಾಲಯ ಕಲಾ ನೈಪುಣ್ಯತೆ ಮೆರೆದಿದೆ.
 
ಲಾಡಖಾನ ಗುಡಿ (ಶೈವ ದೇವಾಲಯ)
ಮೂಲತಃ ಇದೊಂದು ಶೈವ ದೇವಾಲಯ. ಆದರೆ ಲಾಡಖಾನ ಎಂಬುವವನು ಇಲ್ಲಿ ಹಿಂದೆ ವಾಸಿಸುತ್ತಿದ್ದುದರಿಂದ ಈ ಹೆಸರು ಬಂದಿದೆ. ಈ ದೇವಾಲಯ ಕ್ರಿ.ಶ. ೫೦೦ ರಲ್ಲಿ ನಿರ್ಮಿತವಾಗಿರಬಹುದು. ಈ ಗುಡಿಯ ನವರಂಗದ ಹೊರಭಾಗದ ಗೋಡೆಯಲ್ಲಿ ಕ್ರಿ.ಶ. ೮ನೇ ಶತಮಾನದಲ್ಲಿ ಕೆತ್ತಿದ ಎರಡು ದಾನ ಶಾಸನಗಳಿವೆ. ವೈದಿಕ ಪರಂಪರೆಯಲ್ಲಿ ಒಂದು ಗರ್ಭಗೃಹದ ಮೇಲೆ ಇನ್ನೊಂದು ಗರ್ಭಗೃಹ ಕಟ್ಟುವದಿಲ್ಲ. ಆದರೆ ಈ ಗುಡಿಯಲ್ಲಿ ಮಂಟಪವಿದ್ದು, ಮೇಲ್ಛಾವಣಿಯಲ್ಲಿ ಮೇಲ್ಭಾಗದಲ್ಲಿ ಇನ್ನೊಂದು ಗರ್ಭ ಗುಡಿಯಿರುವುದು ವಿಶೇಷ. ಮೇಲೆ ಏರಲು ಕಲ್ಲಿನ ನಿಚ್ಚಣಿಕೆ ಇದೆ. ಲಾಡಖಾನ ದೇವಾಲಯದ ಮೇಲ್ಚಾವಣೆಗೆಯು ಮರದ ಕಟ್ಟಡದ ಅನುಕರಣೆಯಾಗಿದೆ ಎಂಬುದು ಹಲವು ವಿದ್ವಾಂಸರ ಅಭಿಪ್ರಾಯ. ಈ ಗುಡಿ ಪೂರ್ವಾಭಿಮುಖವಾಗಿದೆ.
 
ಮೇಗುತಿ ದೇವಾಲಯ

ಬೌದ್ಧ ಚೈತ್ಯಾಲಯದ ಪಕ್ಕದಿಂದ ಮುಂದುವರಿದು ಗುಡ್ಡದ ಮೇಲೆ ಹತ್ತಿದರೆ ಮೇಗುತಿ ದೇವಾಲಯವಿದೆ. ಐಹೊಳೆಯಲ್ಲಿರುವ ಎಲ್ಲಾ ದೇವಾಲಯಗಿಂತಲೂ ಮೇಗುತಿ ಜೈನ ದೇವಾಲಯವು ಕ್ರಿ.ಶ. ೬೩೪-೬೩೫ ರಲ್ಲಿ ನಿರ್ಮಾಣವಾಗಿ ತೇದಿ ಇರುವ ಅತ್ಯಂತ ಪುರಾತನ ದೇವಾಲಯವಾಗಿದೆ. ಈ ಜೀನಾಲಯವನ್ನು ಇಮ್ಮಡಿ ಪುಲಕೇಶಿಯ ಆಶ್ರಯದಲ್ಲಿ ರವಿಕೀರ್ತಿಯು ಕಟ್ಟಿಸಿದನೆಂದು ಇದೇ ದೇವಾಲಯದ ಪೂರ್ವದ ಹೊರಗೋಡೆಯಲ್ಲಿ ಕೊರೆದಿರುವ ಜೈನ ಶಾಸನವು ತಿಳಿಸುತ್ತದೆ. ಈ ಶಾಸನವನ್ನು ಕಪ್ಪು ಹಸಿರಾದ ಕಲ್ಲಿನ ಮೇಲೆ ಕೆತ್ತಲಾಗಿದೆ. ಇದರಲ್ಲಿ ಇಮ್ಮಡಿ ಪುಲಿಕೇಶಿಯ ವಂಶಾವಳಿ ದಿಗ್ವಿಜಯಗಳನ್ನು ವರ್ಣೀಸಲಾಗಿದೆ. ರವಿಕೀರ್ತಿಯು ಕಾಳಿದಾಸ ಮತ್ತು ಭಾರವಿಯರ ಪಾಂಡಿತ್ಯಕ್ಕೆ ಸಮನೆಂದು ಈ ಶಾಸನ ಸಾರುತ್ತಿದೆ. ಈ ದೇವಾಲಯದ ಗರ್ಭಗೃಹದಲ್ಲಿ ಸಿಂಹಾಸನ ಪಾಣಿ ಪೀಠದ ಮೇಲೆ ತೀರ್ಥಂಕರನ ಮೂರ್ತಿಯನ್ನು ಪ್ರತಿಷ್ಠಾಪಿಸಲಾಗಿದೆ.
 
ರಾವಳಫಡಿ ದೇವಾಲಯ

 ಬಂಡೆಗಲ್ಲನ್ನು ಕಡಿದು ನರ್ಮಿಸಿದ ಮೂರು ದೇವಾಲಯಗಳು ಐಹೊಳೆಯಲ್ಲಿದೆ. ಇವು ಬೌದ್ಧ, ಜೈನ ಮತ್ತು ವೈದಿಕ ಸಂಪ್ರದಾಯಗಳಿಗೆಸ ಸೇರಿವೆ. ಪೂರ್ಣ ಬಂಡೆಗಲ್ಲಿನಲ್ಲಿ ಕೊಡೆದು ನಿರ್ಮಿಸಲಾಗಿರುವ ರಾವಳ ಅಥವಾ ರಾವಣ ಫಡಿಯು ವೇದಿಕೆ ಸಂಪ್ರದಾಯಕ್ಕೆ ಸೇರಿದ ಗುಹಾದೇವಾಲಯವಾಗಿದೆ. ಇದು ಹುಚ್ಚಮಲ್ಲಿ ಗುಡಿಯಿಂದ ಆಗ್ನೇಯಕ್ಕಿದ್ದು ಸುಮಾರು ಕ್ರಿ.ಶ. ೬೭೫ ರಿಂದ ೭೦೦ರ ನಡುವೆ ರಚನೆಗೊಂಡಿರಬಹುದಾದ ಇದು ನೈಋತ್ಯಕ್ಕೆ ಮುಖಮಾಡಿದೆ.
ಈ ಗುಹಾದೇವಾಲಯದಲ್ಲಿ ನರ್ತಿಸುತ್ತಿರುವ ನಟರಾಜ, ಭೂವರಾಹನ, ನರಸಿಂಹನ ಎತ್ತರವಾದ ಶಿಲಾಮೂರ್ತಿಗಳಿವೆ. ಗರ್ಭಗೃಹದ ಉತ್ತರದ ಪಾಣಿಪೀಠದ ಮೇಲೆ ಬಾಣಲಿಂಗವಿದೆ. ಮಂಟಪದ ಹೊರಗಡೆ ೧.೬ ಮೀಟರ್ ಎತ್ತರದ ಗಂಗಾಧರನ ಮೂರ್ತಿ ಪಕ್ಕದಲ್ಲಿ ಭೃಂಗಿಯ ಮೂರ್ತಿ ಹಾಗೂ ಪಾರ್ವತಿಯ ಮೂರ್ತಿಗಳಿವೆ. ನವರಂಗದ ಹೊರಗಡೆ ದ್ವಿಬಾಹು ಅರ್ಥನಾರೀಶ್ವರ ಹಾಗೂ ಮಾನವ ದೇಹ ಹಂದಿಯ ಮುಖ ಹೊಂದಿರುವ ಭೂವರಾಹನ ಸುಂದರ ಮೂರ್ತಿಗಳಿವೆ.
ಗೌಡರ ಗುಡಿ (ದುರ್ಗಾ ಭಗವತಿ ಗುಡಿ)
ಲಾಡಖಾನ ಗುಡಿಯ ಆಗ್ನೇಯಕ್ಕೆ ೬ ಮೀಟರ್ ದೂರದಲ್ಲಿದೆ. ಮೂಲತಃ ಇದು ದುರ್ಗಾ ಭಗವತಿ ದೇವಾಲಯವೆಂದು ಇದೇ ಗುಡಿಯಲ್ಲಿರುವ ಶಾಸನದಿಂದ ತಿಳಿದು ಬರುವುದು. ಈ ಲಕ್ಷ್ಮೀ ಅಥವಾ ಭಗವತಿ ದೇವಾಲಯವು ಕರ್ನಾಟಕದ ಅತಿ ಪ್ರಾಚೀನ ಲಕ್ಷ್ಮೀದೇವಿಯ ದೇವಾಲಯವಾಗಿದೆ. ಐಹೊಳೆಯ ದೇವಾಲಯಗಳಲ್ಲಿಯೂ ಇದೇ ಪ್ರಾಚೀನವಾದುದು.
ಚಕ್ರ ದೇವಾಲಯ
ಇದು ಗೌಡರ ಗುಡಿಯ ಹತ್ತಿರ ಇರುವ ಬಾವಿಯ ದಕ್ಷಿಣಕ್ಕಿದೆ. ಇದರ ಶಿಖರವು ಆಮಲಕ ಆಕಾರದ ಸ್ತೂಪಿಯನ್ನು ಹೋಲುವುದರಿಂದ ಈ ದೇವಾಲಯಕ್ಕೆ ಚಕ್ರದೇವಾಲಯವೆಂದು ಹೆಸರು ಬಂದಿರಬೇಕು. ಈ ದೇವಾಲಯವು ಪೂರ್ವ ದಿಕ್ಕಿಗೆ ಮುಖ ಮಾಡಿದೆ. ಇದರ ಕಾಲ ಕ್ರಿ.ಶ. ೯ನೇ ಶತಮಾನ.
ಬಡಿಗೇರ ಗುಡಿ (ಸೂರ್ಯನ ಗುಡಿ)
ಚಕ್ರ ದೇವಾಲಯದ ಪಶ್ಚಿಮಕ್ಕಿದೆ. ಮೂಲತಃ ಸೂರ್ಯನ ಗುಡಿಯಾಗಿದ್ದು, ಸ್ಥಳೀಯವಾಗಿ ಬಡಿಗೇರ ಗುಡಿ ಎನ್ನುವರು ಇದು ಕೂಡ ಪೂರ್ವಕ್ಕೆ ಮುಖ ಮಾಡಿದೆ. ಇದರ ಶಿಖರವು ರೇಖಾನಾಗರ ಪ್ರಸಾದ ಶೈಲಿಯಲ್ಲಿದೆ.
ಮದ್ದಿನ ಗುಡಿ
ಉತ್ತರಾಭಿಮುಖವಾಗಿದ್ದು ಒಂದು ತ್ರೀಕೂಟಚಲವಾಗಿದೆ. ಚಾಲುಕ್ಯರ ಶೈಲಿಯಲ್ಲಿ ನಿರ್ಮಿತವಾಗಿದ್ದು, ನುಣುಪಾದ ಅಲಂಕಾರವಿದೆ. ೧೧ನೇ ಶತಮಾನದಲ್ಲಿ ನಿರ್ಮಾಣವಾಗಿರಬಹುದಾಗಿದೆ.
ತ್ರೈಂಬಕೇಶ್ವರ ಗುಂಪಿನ ಗುಡಿಗಳು
ಎರಡು ತ್ರಿಕೂಟಾಚಲಗಳಿದ್ದು ಎತ್ತರವಾದ ಅಧಿಷ್ಠನದ ಮೇಲೆ ನಿರ್ಮಿತವಾಗಿದೆ. ೧೨ನೇ ಶತಮಾನದಲ್ಲಿ ನಿರ್ಮಿತವಾಗಿವೆ.
ಕೊಂತಿ ಗುಡಿಗಳ ಗುಂಪು
ಈ ಗುಂಪಿನಲ್ಲಿ ನಾಲ್ಕು ಗುಡಿಗಳಿದ್ದು ಇವುಗಳಲ್ಲಿ ಮೊದಲನೆಯವರ ಕಾಲವನ್ನು ಕ್ರಿ.ಶ. ೭೫೦ ಕ್ಕೆ ಮಿತಿಗೊಳಿಸಿದೆ. ಪೂರ್ವಾಭಿಮುಖವಾಗಿ ಬ್ರಹ್ಮ, ವಿಷ್ಣು, ಮಹೇಶ್ವರನ ಸೂಕ್ತ ಕೆತ್ತನೆಗಳುಳ್ಳ ಸುಂದರ ಶಿಲ್ಪಗಳಳು ಇವೆ. ಮಧ್ಯ ಅಂಕಣದಲ್ಲಿ ಉಮಾ ಮಹೇಶ್ವರಿ ಶಿಲ್ಪವಿದೆ. ಇದೇ ಕೊಂತಿ ಗುಡಿಯ ಮುಂದೆ ಕ್ರಿ.ಶ. ೧೨ನೇ ಶತಮಾನದಲ್ಲಿಯ ದಾನ ಶಾಸನವೂ ಇದೆ.
೨ನೇ ಕೊಂತಿ ಗುಡಿ
ಇದು ಪಶ್ಚಿಮಾಭಿಮುಖವಾಗಿದೆ. ಗರ್ಭಗೃಹ, ನವರಂಗ ಹೊಂದಿದೆ. ಎರಡೂ ದೇವಾಲಯಗಳ ಮಧ್ಯದಲ್ಲಿ ಒಂದು ಮುಖಮಂಟಪವಿದೆ. ಚತುರ್ಭುಜ ವಿಷ್ಣು, ಪಾರ್ವತಿ ಸಮೇತ ಮಹೇಶ್ವರನ ಉಬ್ಬು ಶಿಲ್ಪಗಳು ಸುಂದರವಾಗಿದೆ. ನರಸಿಂಹನು ಹಿರಣ್ಯಕಶ್ಯಪುವಿನ ಕರಳು ಬಗೆದು ಕೊಲ್ಲುತ್ತಿರುವ ಶಿಲ್ಪವಿದೆ. ಗಣೇಶ ಮತ್ತು ಮಹಿಷಮರ್ಧಿನಿಯರ ಶಿಲಾಮೂರ್ತಿಗಳಿವೆ. ಮಹಿಷಾಸುರನಿಗೆ ಮನುಷ್ಯನ ಮುಖ ಮತ್ತು ಕೋಣನ ದೇಹವಿರುವುದು ವಿಶೇಷ. ಕ್ರಿ.ಶ. ೭ನೇ ಶತಮಾನದಲ್ಲಿ ನಿರ್ಮಿತವಾಗಿರಬಹುದಾದ ಇದರ ಗರ್ಭಗೃಹದಲ್ಲಿ ಯಾವುದೇ ದೇವತಾ ಮೂರ್ತಿಗಳಲ್ಲಿ. ೩ನೇ ಕೊಂತಿ ಗುಡಿಯು ಪೂರ್ವಾಭಿಮುಖವಾಗಿಯೂ ೪ನೇ ಕೊಂತಿ ಗುಡಿಯು ಉತ್ತರಾಭಿಮುಖವಾಗಿಯೂ ಇವೆ. ಹಲವಾರು ಸುಂದರ ಶಿಲ್ಪಗಳಿಂದ ಕಂಗೊಳಿಸಿವೆ.
ಗೌರಿ ಗುಡಿ ಅಥವಾ ವಿರುಪಾಕ್ಷ ಗುಡಿ
ಇದು ಮೇಲ್ನೋಟಕ್ಕೆ ಶೈವ ದೇವಾಲಯವೆಂದು ತಿಳಿದರೂ ಗರ್ಭಗೃಹದಲ್ಲಿ ಶಿವಲಿಂಗವಿದ್ದರೂ ಗರ್ಭಗೃಹದ ಪ್ರವೇಶ ದ್ವಾರದ ಇಕ್ಕೆಲಗಳಲ್ಲಿ ವೈಷ್ಣವ ದ್ವಾರಪಾಕರಿರುವದರಿಂದ ಮೊದಲು ಇದು ವಿಷ್ಣು ದೇವಾಲಯವಾಗಿರಬಹುದು. ಸಂಪ್ರದಾಯಕ್ಕೆ ವಿರುದ್ಧವಾಗಿರುವ ಈ ದೇವಾಲಯವು ದಕ್ಷಿಣಾಭಿಮುಖವಾಗಿದ್ದು, ಅಪರೂಪವಾಗಿದೆ. ಕಂಭದ ಮೇಲೆ ಸರಸ್ವತಿಯ ಶಿಲ್ಪವಿದೆ. ಇದರಲ್ಲಿ ವರಾಹ ಮೂರ್ತಿಯ ಬಲಗೈಯಲ್ಲಿ ಗದೆಯನ್ನು ಹಿಡಿದಿದ್ದು ಅಪರೂಪವಾಗಿದೆ.
ಸೂರ್ಯನಾರಾಯಣ ಗುಡಿ
ಲಾಡಖಾನ ದೇವಾಲಯದ ಈಶಾನ್ಯಕ್ಕೆ ಪೂರ್ವಾಭಿಮುಖವಾಗಿದೆ. ಈ ಗುಡಿಗೆ ಹೆಚ್ಚು ಎತ್ತರವಿಲ್ಲದ ವೇಸರ ಶಿಖರವಿದೆ. ಇದರ ಸ್ತಂಭದ ಮೇಲೆ ಕ್ರಿ.ಶ. ೯ನೇ ಶತಮಾನದ ಶಾಸನದಲ್ಲಿ ಈ ಬಿಸಿಗೆ ಅರವಲು ಎಂದಿರುವದರಿಂದ ಬಹುಶಃ ಬಿಸಿಲು ಅರವಟ್ಟಿಗೆ ಇರಬಹುದು. ರೇಖಾನಾಗರ ಪ್ರಸಾಧ ಶಿಖರವಿದೆ. ಬಸವಾಸಿಯ ಮುಧಕೇಶ್ವರ ದೇವಾಲಯದಂತೆಯೇ ಈ ದೇವಾಲಯದ ಬಾಗಿಲು ದ್ವಾರದ ಅಕ್ಕ ಪಕ್ಕದಲ್ಲಿ ಸ್ತಂಭಗಳ ಮೇಲೆ ಚೈತ್ಯ ಕಂಬಗಳಿರುವುದು ಈ ಗುಡಿಯ ವೈಶಿಷ್ಯ್ಟ ಒಳಗೆ  ಸುಮಾರು ೧.೮೩ ಮೀಟರ್ ಎತ್ತರವಾದ ಕಪ್ಪು ಹಸಿರು ನುಣುಪಾದ ಕಲ್ಲಿನಿಂದ ಮಾಡಿದ ಸೂರ್ಯನ ಆಕರ್ಷಕ ಮೂರ್ತಿಯಿದೆ.
 
ಹುಚ್ಚಮಲ್ಲಿ ದೇವಾಲಯ

ಈ ದೇವಾಲಯವು ಊರಿನ ಉತ್ತರಕ್ಕೆ ಪ್ರವಾಸಿ ಮಂದಿರ ಹಿಂದೆ ತುಸು ಅಂತರದಲ್ಲಿದೆ. ಪಶ್ಚಿಮಾಭಿಮುಖವಾಗಿದ್ದು, ಕ್ರಿ.ಶ. ೭ನೇ ಶತಮಾನದಲ್ಲಿ ನಿರ್ಮಾಣವಾಗಿದೆ. ಭುವನೇಶ್ವರಿ, ಕಾರ್ತಿಕೇಯ ಮೂರ್ತಿಗಳಿವೆ. ದೇವಾಲಯದ ಕಲ್ಲಿನ ತೊಲೆಯ ಮೇಲೆ ಶ್ರೀ ಕೃವುಜ್ಞಾ ಎಂದು ಕೆತ್ತಲಾಗಿರುವ ೭ನೇ ಶತಮಾನದ ಶಾಸನವಿದೆ. ಪಶ್ಚಿಮ ಗೋಡೆಗೆ ಕ್ರಿ.ಶ. ೭೦೮ ರಲ್ಲಿ ದನಶಾಸನ ಹಾಗೂ ಶ್ರೀ ಕಾಣ್ಚುಣನ್ ಎಂದು ಬರೆದಿರುವ ೭ನೇ ಶತಮಾನದ ಶಾಸನವೂ ಇದೆ. ಗರ್ಭಗೃಹದ ಮೇಲ್ಭಾಗದಲ್ಲಿ ರೇಖಾನಾಗರ ಪ್ರಸಾದ ವಿಮಾನವಿದೆ. ನರ್ತನ ಮಾಡುತ್ತಿರುವ ನಟರಾಜ, ಆನೆ, ಆನೆಮರಿ, ಹಸು, ಕರು, ಕುದುರೆ, ಹಂಸಗಳ ಸಾಲುಗಳ ಕೆತ್ತನೆಯಿದೆ ಈ ದೇವಾಲಯದ ಎದುರಿಗೆ ಸುಸ್ಥಿತಿಯಲ್ಲಿರುವ ಕಲ್ಲಿನ ಪುಷ್ಕರಣಿಯಿದೆ.
ಐಹೊಳೆಯಲ್ಲಿ ಪ್ರಾಚೀನ ಕಾಲದಿಂದಲೂ ತುರುಗೋಳಗಳು ಆಗುತ್ತಿದ್ದವೆಂಬುದಕ್ಕೆ ಅಲ್ಲಿಯ ವೀರಗಲ್ಲುಗಳು ನಿದರ್ಶನಗಳಾಗಿವೆ. ಅವುಗಳ ಪೈಕಿ ಹುಚ್ಚಮಲ್ಲಿ ಗುಡಿ ಬಳಿ ನಾಲ್ಕು ವೀರಗಲ್ಲುಗಳಿವೆ.
 
ಬೌದ್ಧ ಚೈತ್ಯಾಲಯ
ಊರಿನ ಹೊರಗೆ ಮೇಗುತಿ ಗುಡಿಯ ಕಡೆಗೆ ಹೋಗುವ ಮಧ್ಯದಲ್ಲಿ ಏಕ ಅಂತಸ್ತಿನ ಗುಹೆ ಇದೆ. ಇದೊಂದು ಬೌದ್ಧ ಚೈತ್ಯಾಲಯವಾಗಿದ್ದು, ಉತ್ತರಾಭಿಮುಖವಾಗಿದೆ. ಈ ಚೈತ್ಯಾಲಯವನ್ನು ಸ್ವಲ್ಪ ಭಾಗ ಕಟ್ಟಿ ಉಳಿದ ಭಾಗಗಳನ್ನು ಕೊರೆದು ನಿರ್ಮಿಸಲಾಗಿದೆ. ಇದು ಸುಮಾರು ೭.೫ ಮೀಟರ್ ಎತ್ತರವಿದ್ದು ಇಲ್ಲಿಯ ಶಿಲಾಮೂರ್ತಿ ಭಿನ್ನವಾಗಿದೆ. ಇದು ವಸ್ತ್ರವಿರುವ ರುಂಡವಿಲ್ಲದ ಬುದ್ಧನ ವಿಗ್ರಹವಾಗಿದೆ.
ಮೇಲಂತಸ್ತಿಗೆ ಹೋಗಲು ಮೆಟ್ಟಿಲುಗಳಿಲ್ಲ. ಮೇಲಂತಸ್ತಿನಲ್ಲಿ ದ್ವಾರದ ಮೇಲ್ಭಾಗದಲ್ಲಿರುವ ಚೈತ್ಯದ ಮಾಡುಗಳಲ್ಲಿ ಬೋಧಿಸತ್ವ ಬುದ್ಧನ ಅಸ್ಪಷ್ಟ ಚಿತ್ರಗಳಿವೆ. ಮಧ್ಯದ ಅಂಕಣದಲ್ಲಿ ಸುಮಾರು ೬೧ ಸೆ.ಮೀ. ಎತ್ತರದ ಬುದ್ಧನ ಮೂರ್ತಿಯಿದೆ. ಗುಂಗುರು ಕೂದಲಿನ ಪದ್ಮಾಸನದಲ್ಲಿ ಕುಳಿತ ಬುದ್ಧನ ಮೂರ್ತಿ ಆಕರ್ಷಕವಾಗಿದೆ. ಈ ಚೈತ್ಯಾಲಯದ ಕಾಲವನ್ನು ಕ್ರಿ.ಶ. ೫ನೇ ಶತಮಾನ ಇದರ ಮುಂಭಾಗದ ಕಂಭಗಳ ಮೇಲೆ ಶ್ರೀ ಕಾಕಲೆ, ಶ್ರೀ ಬಿಣ ಅಮ್ಮನ್, ಶ್ರೀ ಬಿಸಾಟನ್ ಮಹೇಂದ್ರ ಎಂಬ ಸಾಲಿನ ಶಾಸನಗಳಿವೆ. ೮ನೇ ಶತಮಾನದ ಅಕ್ಷರಗಳನ್ನು ಹೋಲುವ ಶ್ರೀ ಗುಣ ಪ್ರಿಯನ್ ಎಂಬ ಹೆಸರಿನ ಶಾಸನವಿದೆ. ಬಾದಾಮಿಯಲ್ಲಿಯೂ ಇದೇ ಹೆಸರಿನ ಶಾಸನವಿರುವುದರಿಂದ ಇದೇ ವ್ಯಕ್ತಿಯೇ ಎರಡೂ ಕಡೆಗಳಲ್ಲಿ ದೇವಾಲಯ ನಿರ್ಮಾಣದಲ್ಲಿ ತೊಡಗಿರಬಹುದಾಗಿದೆ.
 
ಕೂಡಲ ಸಂಗಮ
ದೂರ:
ತಾಲೂಕಿನಿಂದ: ೨೨ ಕಿ.ಮೀ.
ಜಿಲ್ಲೆಯಿಂದ: ೩೫ ಕಿ.ಮೀ.

ಸಮಾನತೆಯ ಹರಿಕಾರ, ಕ್ರಾಂತಿಯೋಗಿ ಬಸವಣ್ಣನವರು ಗುರು ಜಾತವೇದ ಮುನಿಗಳ ಹತ್ತಿರ ಅಧ್ಯಯನ ಮಾಡಿದ, ಅಂತಿಮವಾಗಿಸ ಸಂಗಮನಾಥನಲ್ಲಿ ಐಕ್ಯರಾದರೆಂದು ಪ್ರತೀಕ ಇರುವ ಕೂಡಲಸಂಗಮ ಪ್ರಮುಖ ಅಗ್ರಹಾರವೂ ಆಗಿತ್ತು. ಕೃಷ್ಣ-ಮಲಪ್ರಭ ನದಿಗಳು ಸಂಗಮವಾಗುವ ಈ ಸ್ಥಳ ತಾಲೂಕಿನ ಪ್ರಮುಖ ಆಧ್ಯಾತ್ಮ, ಧಾರ್ಮಿಕ ಕ್ಷೇತ್ರಗಳಲ್ಲೊಂದು. ರಾಷ್ಟ್ರೀಯ ಹೆದ್ದಾರಿ ೧೩ರಕ್ಕೆ ಹೊಂದಿಕೊಂಡು ತಾಲೂಕಾ ಸ್ಥಳದಿಂದ ೨೨ ಕಿ.ಮೀ. ದೂರದಲ್ಲಿದೆ.
ಐಕ್ಯ ಮಂಟಪ ಮತ್ತು ಸಂಗಮನಾಥ ದೇವಾಲಯ ಸಮುಚ್ಛಯ
೧೯೯೭ ರಲ್ಲಿ ಕೂಡಲಸಂಗಮದ ಅಭಿವೃದ್ಧಿಗಾಗಿ ನಲವತ್ತು ಕೋಟಿ ರೂಪಾಯಿಗಳ ಯೋಜನೆಗೆ ಅನುಮೋದನೆ ದೊರೆತಿದ್ದರೆ ಫಲವಾಗಿ ಇತ್ತೀಚಿನ ೧೦-೧೫ ವರ್ಷಗಳಲ್ಲಿ ಕೂಡಲಸಂಗಮದ ಚಿತ್ರಣವೇ ಬದಲಾಗಿದೆ. ೧೧೦ ಅಡಿ ಅಗಲದ ರಸ್ತೆ, ೩ ಕೋಟಿ ರೂಪಾಯಿ ವೆಚ್ಚದ ಯಾತ್ರಿ ನಿವಾಸ, ೧.೫ ಕೋಟಿ ರೂಪಾಯಿ ವೆಚ್ಚದ ದಾಸೋಹ ಭವನ ೩೮ ಲಕ್ಷ ರೂಪಾಯಿ ವೆಚ್ಚದ ವ್ಯಾಪಾರಿ ಮಳಿಗೆಗಳು, ೭೫ ಲಕ್ಷ ರೂಪಾಯಿ ವೆಚ್ಚದ ಗ್ರಂಥಾಲಯ, ಶರಣ ಸಾಹಿತ್ಯ ಅಧ್ಯಯನ ಕೇಂದ್ರ, ೯ ಕೋಟಿ ರೂಪಾಯಿ ವೆಚ್ಚದ ಏಷ್ಯಾದಲ್ಲಿಯೇ ದೊಡ್ಡದಾದ ಸಭಾಭವನ, ೧೫ ಕೋಟಿ ಅಂದಾಜಿನ ಅಂತರಾಷ್ಟ್ರೀಯ ಬಸವ ಕೇಂದ್ರ ಎಲ್ಲವೂ ಇದೊಂದು ಅಂತರಾಷ್ಟ್ರೀಯ ಪ್ರವಾಸಿಕೇಂದ್ರದ ಸ್ಥಾನಮಾನ ಕಲ್ಪಿಸಿವೆ.

ವೀರಶೈವ ಜನಾಂಗದ ಪುಣ್ಯ ಕ್ಷೇತ್ರವಾದ ಕೂಡಲಸಂಗಮ ಚಾಲುಕ್ಯ ಶೈಲಿಯಲ್ಲಿ ನಿರ್ಮಿತವಾಗಿರುವ ಸಂಗಮೇಶ್ವರ ದೇವಾಲಯ ಪ್ರಸಿದ್ಧವಾಗಿದೆ. ದೇವಾಲಯವು ಗರ್ಭಗೃಹ ಹಾಗೂ ಮುಖ ಮಂಟಪವನ್ನು ಹೊಂದಿದೆ. ಗರ್ಭಗೃಹದ ಮೇಲೆ ಎತ್ತರವಾದ ದ್ರಾವಿಡ ಶೈಲಿಯ ಆಧುನಿಕ ಶಿಖರವಿದ್ದು, ಸ್ತೂಪಿಯ ಮೇಲ್ಭಾಗದಲ್ಲಿ ಕಲಶವಿದೆ. ಈ ದೇವಾಲಯವು ತಳಪಾಯದಿಂದ ಛಾವಣಿಯವರೆಗೆ ಕಲ್ಯಾಣ ಚಾಲುಕ್ಯರ ಶೈಲಿಯನ್ನು ವ್ಯಕ್ತಪಡಿಸುತ್ತದೆ. ವಿಶ್ವದ ಮೊದಲ ಮಾನವತಾವಾದಿ, ಕ್ರಾಂತಿಕಾರಿ, ಸಮತಾಭಾವದ ಹರಿಕಾರ ಬಸವಣ್ಣನವರ ವಿದ್ಯಾಭ್ಯಾಸ ಆಗಿರುವುದು ಇಲ್ಲಿಯೇ ಅವರ ವಚನಗಳ ಕೊನೆಯಲ್ಲಿ ಬರುವ ಕೂಡಲ ಸಂಗಮದೇವ ಎಂಬ ಅಂಕಿತವು ಇದೇ ಸ್ಥಳವನ್ನು ಹಾಗೂ ಸಂಗಮೇಶ್ವರನನ್ನು ಕುರಿತಾಗಿದೆ. ಬಸವಣ್ಣ, ಚೆನ್ನಬಸವಣ್ಣ, ಅಕ್ಕನಾಗಮ್ಮ ಮೊದಲಾದವರ ವೈಚರಿಕತೆಯ ವಿದ್ಯಾಭ್ಯಾಸ ತಾಣವು ಇದು. ಕೊನೆಯಲ್ಲಿ ಬಸವಣ್ಣನವರು ಐಕ್ಯರಾದದ್ದೂ ಇಲ್ಲಿಯೇ ಎಂಬ ಪ್ರತೀತಿ ಇದೆ. ಅವರು ಐಕ್ಯರಾದ ಸ್ಥಳವು ಕೃಷ್ಣಾ ಮತ್ತು ಮಲಪ್ರಭಾ ನದಿಗಳ ಸಂಗಮ ಸ್ಥಳವಾಗಿದ್ದು ಅಲ್ಲಿ ಚಾಲುಕ್ಯ ಶೈಲಿಯ ಮಂಟಪವಿದ್ದು, ಮಧ್ಯದಲ್ಲಿ ಸಂಗಮೇಶ್ವರ ಉದ್ಭವಲಿಂಗವಿದೆ. ಶಿವಲಿಂಗವನ್ನೊಳಗೊಂಡ ಈ ಶಿಲಾ ಮಂಟಪವು ನಾರಾಯಣಪುರ ಜಲಾಶಯದ ಹಿನ್ನೀರಿನಲ್ಲಿ ಮುಳುಗಡೆಯಾಗುವದರಿಂದ  ಇದರ ಸುತ್ತಲು ಭಾವಿಯಾಕಾರದ ಎತ್ತರದ ಕಾಂಕ್ರಿಟ್ ಗೋಡೆಗಳನ್ನು ನಿರ್ಮಿಸಿ ಸಂದರ್ಶನಕ್ಕೆ ಅನುಕೂಲವಾಗುವಂತೆ ಮಾಡಲಾಗಿದೆ. ಮಳೆಗಾಲದಲ್ಲಿ ಜಲಾಶಯದ ಹಿನ್ನೀರಿನಿಂದ ಮೈದುಂಬಿಕೊಳ್ಳುವ ಎರಡೂ ನದಿಗಳು ಪುಟ್ಟ ಸಾಗರವನ್ನೇ ತಂದಿಟ್ಟಂತೆ ಭಾಸವಾಗುತ್ತದೆ. ಪ್ರವಾಸಿಗರು ಯಾಂತ್ರೀಕೃತ ಬೋಟುಗಳ ಮೂಲಕ ಕೃಷ್ಣ ಮಲಪ್ರಭೆಯಲ್ಲಿ ಸುತ್ತಿ ಸಂತಸ ಪಡುವ ಪ್ರವಾಸಿ ತಾಣವಾಗುತ್ತದೆ.

ಕೂಡಲಸಂಗಮದಲ್ಲಿರುವ ವಿಶೇಷ ವಿನ್ಯಾಸ ಸಭಾಭವನ ಮತ್ತು ಅಂತರಾಷ್ಟ್ರೀಯ ಬಸವ ಕೇಂದ್ರವಂತೂ ವಿಶೇಷ ಆಕರ್ಷಕ ಕಟ್ಟಡಗಳು. ಕೂಡಲಸಂಗಮದ ಮತ್ತೊಂದು ಪ್ರಮುಖ ಆಕರ್ಷಣೆ ಎಂದರೆ ಪ್ರವೇಶದ್ವಾರದ ಬಲಪಾಶ್ವಕ್ಕೆ ವಿಶಾಲ ಜಾಗೆಯಲ್ಲಿ ನಿರ್ಮಿಸಲಾಗಿರುವ ಬಸವ ಧರ್ಮಪೀಠ ೧೨ನೇ ಶತಮಾನದ ಶರಣರ ಬದುಕನ್ನು ಅನಾವರಣಗೊಳಿಸುವ ಅಲ್ಲಿನ ಶಿಲ್ಪಗಳು, ವಸತಿ ಗೃಹ, ಧ್ಯಾನ ಮಂದಿರ ಎಲ್ಲರೂ ಭಾವುಕತೆಯನ್ನು ಮೂಡಿಸುತ್ತವೆ. ಜಗದ್ಗುರು ಮಾತೆ ಮಹಾದೇವಿ ನೇತೃತ್ವದಲ್ಲಿ ಪ್ರತಿವರ್ಷ ಮಕರ ಸಂಕ್ರಾಂತಿ ಸಂದರ್ಭದಲ್ಲಿ ನಡೆಯುವ ಶರಣಮೇಳದಲ್ಲಿ ರಾಜ್ಯದ ಹೊರ ರಾಜ್ಯದ ಲಕ್ಷಾಂತರ ಭಕ್ತರು ಸೇರುತ್ತಾರೆ. ಕ್ರೈಸ್ತರು, ವ್ಯಾಟಿಕನ್, ಇಸ್ಲಾಮಿಯರ ಮೆಕ್ಕಾ, ಸಿಖ್ಖರ ಸ್ವರ್ಣಮಂದಿರ, ಬಹಾಯಿಗಳ ಕಮಲಮಂದಿರಗಳಂತೆ ಕೂಡಲಸಂಗಮವು ಆಕರ್ಷಣೀಯವಾಗುತ್ತಿದೆ.
 
ಇಲಕಲ್ಲ
ದೂರ:
ತಾಲೂಕಿನಿಂದ: ೧೨ ಕಿ.ಮೀ.
ಜಿಲ್ಲೆಯಿಂದ: ೬೦ ಕಿ.ಮೀ.
ತಾಲೂಕಾ ಕೇಂದ್ರ ಹುನಗುಂದದಿಂದ ೧೩ ಕಿ.ಮೀ. ದೂರದಲ್ಲಿರುವ ಇಲಕಲ್ಲ ಸೀರೆಗೆ ವಿಶ್ವಖ್ಯಾತಿ ಪಡೆದಿದೆ. ಇಲ್ಲಿನ ಸೀರೆಗಳಲ್ಲಿ ರೇಷ್ಮೇ ಸೀರೆ ಹಾಗೂ ಚಮಕಸೀರೆ ಎಂದು ಎರಡು ವಿಧದಲ್ಲಿ ಪ್ರಸಿದ್ಧವಾಗಿದೆ. ಇವು ೧೨ ಮೊಳ ೧೬ ಮೊಳ ಹಾಗೂ ೧೮ ಮೊಳ ಉದ್ದದಲ್ಲಿ ದೊರೆಯುತ್ತವೆ. ರೇಷ್ಮೆಯ ಚಮಕಿಯ ಸೀರೆಗಳಿಗೆ ಅಪಾರ ಬೇಡಿಕೆಯಿದ್ದು, ಇವುಗಳಲ್ಲಿ ಚಮಕಿ ಕಡ್ಡಿ, ರಾಸ್ತಾ, ಚೌಕಾನಿ, ಎಳ್ಳುಹೂವು, ಜರಾ ಎಂಬ ವಿವಿಧ ನಮೂನೆಗಳಿವೆ. ರಾಷ್ಟ್ರ ಅಂತರಾಷ್ಟ್ರೀಯ ಮಟ್ಟದಲ್ಲಿ ಖ್ಯಾತಿ ಪಡೆದ ಇಲ್ಲಿನ ಸೀರೆಗಳು ಸುಂದರವಾಗಿರುವಂತೆ ಉಟ್ಟವರನ್ನು ಸುಂದರಗೊಳಿಸುತ್ತವೆ.

ಇಲ್ಲಿನ ವಿಷಯ ಮಹಾಂತೇಶ ಮಠವು ಧಾರ್ಮಿಕವಾಗಿ ಹೆಸರುವಾಸಿಯಾಗಿದೆ. ಬಸವ ಧರ್ಮವನ್ನು ಅಕ್ಷರಸಹ ಆಚರಣೆಗೆ ತಂದ ಈ ಮಠ ನಾಡಿನ ವಿರಕ್ತ ಮಠಗಳಿಗೆ ಮಾದರಿ ಎನಿಸಿದೆ. ಈ ಪೀಠದ ೧೬ ನೇ ಪೀಠಾಧಿಪತಿಗಳಾದ ಶ್ರೀ ವಿಜಯ ಮಹಾಂತ ಶಿವಯೋಗಿಗಳು ತಪೋಧೀನರು, ಪವಾಡ ಪುರುಷರು, ಹಳ್ಳದ ಆಚೆಗಿರುವ ಇವರ ಗದ್ದುಗೆಯು ಅವರ ತಪೋಸ್ಥಾನವೂ ಆಗಿತ್ತು. ಜಾಗೃತ ಸ್ಥಾನವೆಂದೇ ನಂಬಿರುವ ಭಕ್ತ ಸಮೂಹ ಪ್ರತಿದಿನ ಇಲ್ಲಿಗೆ ಆಗಮಿಸುವರು. ಪ್ರತಿ ವರ್ಷ ಶ್ರಾವಣ ಮಾಸದ ಕೊನೆಯ ಸೋಮವಾರ ರಥೋತ್ಸವ ಜರುಗುವುದು ಮರುದಿನ ಬಸವಣ್ಣನವರ ವಚನ ಕಟ್ಟುಗಳ ಹಾಗೂ ವಿಜಯ ಮಹಾಂತ ಸ್ವಾಮಿಗಳ ಭಾವಚಿತ್ರ ಹೊತ್ತ ಅಡ್ಡ ಪಲ್ಲಕ್ಕಿ ಉತ್ಸವದ ಮೆರವಣಿಗೆ ಅಹೋರಾತ್ರಿ ೧೨ ರಿಂದ ೧೬ ತಾಸಿನವರೆಗೆ ನಡೆಯುವದು.
ನಗರದ ಪೂರ್ವಭಾಗದ ಎತ್ತರ ಪ್ರದೇಶದಲ್ಲಿ ಮುರ್ತುಜಶಹಾ ಖಾದರಿಯವರ ದರ್ಗಾ ಇದೆ. ಇದು ಇಂಡೋ-ಸಾರ್ಸೇನಿಕ್ ಶೈಲಿಯಲ್ಲಿದ್ದು ಆಕರ್ಷಕವಾದ ಗುಮ್ಮಟವುಳ್ಳ ಗೋಪುರ ಹಾಗೂ ನಾಲ್ಕು ಮೂಲೆಗಳಲ್ಲೂ ಕಿರಿ ಮಿನಾರ್‌ಗಳಿಂದ ಕೂಡಿದೆ. ಬಿಜಾಪುರ ಗೋಳಗುಮ್ಮಟದ ನಂತರದಲ್ಲಿ ೨ ದೊಡ್ಡ ಗುಮ್ಮಟ ಇದು ಎಂದು ಪ್ರಸಿದ್ಧಿ ಪಡೆದಿದೆ. ಹಿಂದೂ-ಮುಸಲ್ಮಾನರ ಭಾವೈಕ್ಯತೆಗೆ ಹೆಸರಾದ ಈ ದರ್ಗಾದ ಉರುಸು ಪ್ರತಿ ವರ್ಷ ಜನವರಿ- ಫೆಬ್ರವರಿ ತಿಂಗಳಲ್ಲಿ ನಡೆಯುವದು.
 
ಬಲಕುಂದಿ ಪಿಂಕ್ ಗ್ರಾನೈಟ್
ಹುನಗುಂದ ತಾಲೂಕಿನ ಇಲಕಲ್ಲಿನಿಂದ ೮ ಕಿ.ಮೀ. ದೂರದಲ್ಲಿರುವ ಬಲಕುಂದಿ ಗ್ರಾಮವು ಶಿಲಾ ಭೂ ವಿಜ್ಞಾನಿಗಳನ್ನು ಆಕರ್ಷಿಸಿದೆ. ಇಲ್ಲಿನ ಪಿಂಕ್ ಗ್ರಾನೈಟ್ ವಿಶ್ವದಲ್ಲಿಯೇ ಸುಪ್ರಸಿದ್ಧವಾಗಿದೆ. ಇದು ಕೆಂಪು ನಸುಗೆಂಪು ಬಣ್ಣಗಳಿಂದ ಆಕರ್ಷಿತಗೊಂಡು ಚೀನಾ, ತೈವಾನ್, ಇಟಲಿ, ಜಪಾನ್, ಇಂಡೋನೇಷಾಗಳಿಗೂ ಕಾಲಿಟ್ಟಿದೆ. ಇಲ್ಲಿ ಸಿಗುವ ಕಲ್ಲನ್ನು ವಿಶೇಷ ಯಂತ್ರೋಪಕರಣಗಳ ಸಹಾಯದಿಂದ ಹೊಳಪು ಬರುವಂತೆ ಮಾಡಿ ದೇಶ ವಿದೇಶಗಳಲ್ಲಿ ಮಾರಾಟ ಮಾಡಲಾಗುತ್ತಿದೆ.

ಪಿಂಕ್ ಗ್ರಾನೈಟ್ ಉದ್ಯಮದಲ್ಲಿ ತಮ್ಮನ್ನು ತೊಡಗಿಸಿಕೊಂಡಿರುವ ಹಲವಾರು ಕಂಪನಿಗಳಲ್ಲಿ ಜೆಮ್ ಗ್ರಾನೈಟ್, ಮೆ. ಭಾರತ ಟಿಂಬರ್ ಕನ್ಸಸ್ಟ್ರಕ್ಷನ್ ಕಂಪನಿ, ಮೆ. ರಾಜಶ್ರೀ ಗ್ರಾನೈಟ್‌ ಹಾಗೂ ಮೆ. ಮೈಸೂರ ಮಿನರಲ್ಸ್‌ ಲಿಮಿಟೆಡ್‌ ಪ್ರಸಿದ್ಧವಾಗಿವೆ. ಗ್ರಾನೈಟ್‌ ಕೈಗಾರಿಕೆಯಲ್ಲಿ ಆಧುನಿಕ ತಂತ್ರಜ್ಞಾನ ಅಳವಡಿಸಿಕೊಂಡಿರುವ ಜೆಮ್ ಗ್ರಾನೈಟ್ ಕಂಪನಿಯು ಪಿಂಕ್‌ ಗ್ರಾನೈಟ್‌ಗೆ ಅಂತರಾಷ್ಟ್ರೀಯ ಮಟ್ಟದಲ್ಲಿ ಉತ್ತಮ ಮಾರುಕಟ್ಟೆ ಕುದುರಿಸಿ ಹೆಗ್ಗಳಿಕೆ ಪಡೆದಿದೆ. ಕಲ್ಲುಗಳಿಗೆ ಮುದ್ದು ತುಂಬಿ ಸಿಡಿಸುವ, ನೆಲದಾಳದಿಂದ ಹೆಬ್ಬಂಡೆಗಳನ್ನು ಮೇಲೆತ್ತು, ಮೇಲೆತ್ತಿರುವ ಬಂಡೆಗಳನ್ನು ಬ್ರಡ್‌ನಂತೆ ಹಗುರವಾಗಿ ಫ್ಯಾಕ್ಟರಿಗೆ ಸಾಗಿಸುವ, ಸಾಗಿಸಿದ ಕಲ್ಲನ್ನು ಕತ್ತರಿಸುವ, ಕತ್ತರಿಸಿದ ಕಲ್ಲನ್ನು ಪಾಲಿಶ್ ಮಾಡಿ ಹೊಳಪಾಗಿಸುವ ಎಲ್ಲಾ ಕಾರ್ಯಗಳಲ್ಲಿ ಯಂತ್ರೋಪಕರಣಗಳ ಪಾತ್ರ ಹಿರಿದಾಗಿದೆ. ಯಂತ್ರೋಪಕರಣಗಳ ವಿಷಯದಲ್ಲಿ ಜಗತ್ತು ಸಾಧಿಸಿದ ಪ್ರಗತಿಯನ್ನು ಮಕ್ಕಳಿಗೆ ಪ್ರತ್ಯಕ್ಷವಾಗಿ ಪರಿಚಯಿಸಲು ಮಕ್ಕಳನ್ನು ಪ್ರವಾಸದ ಮೂಲಕ ಅಲ್ಲಿಗೆ ಕರೆತರಬಹುದಾಗದೆ.

